
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АРДЫН ҮНДЭСНИЙ СОЁЛ БОЛОВСРОЛЫН ХӨГЖИЛТИЙН 13 БА АРВАН ЖИЛД ӨНГӨРҮҮЛЖ ИРСЭН ЗАМ

	Сонссоноо эргэцүүлэн үзсэнд, нийлүүлж бодвоос дэлхий дахины олон улсын дотор туйлын бүдүүлэг буурайгаар хоцрогдогсдын нэг манай монгол улс бөгөөд бас нөгөөтээгүүр дорно дахины дотор тусгаар тогтнох эрхийг олж, шинэ ертөнцийг байгуулах хэрэгт ялгаран дийлж бүхий нь мөн монгол улс ажгуу.

	Энэхүү хожимдож хоцорсон атал тэргүүлж дийлэхээр байгаа залуу монгол улс нь өөрийн өнгөрүүлсэн мянган жилийн баялаг түүхээ шинэчлэн дэвшсэн уудам их замын эдүгээ ирээдүй дэх гүн хөгжил нь үнэхээр дэлхий дахинаа яруу дуурьсаж онц тэмдэглэгдэх ажгуу.

	Ер монголчуудын баатар сүр жавхлангийн зориг төгөлдөрт аливаа бэрхийг дийлж тухлах нь асар хэцүү биш бөгөөд ялангуяа сүүлийн арван жилд өрнөж бүхий хувьсгалын хөдөлгөөн хөгжлөөр нийт ардын сэргэлэн идэвх хөгжих гавшгай зориг чангаран буй тул нэн баатарлаг болжээ.

	Дэлхийн олон улсын дотор дарлах дарлагдах, мөлжих, мөлжигдөх анги ялгаран тэмцэлдэж он удсан ба энэхүү тэмцээнд ганцаар дийлж ажилчин, тариачин үгээгүй ардын эрхийг олгосон октябрь сарын хувьсгал нь дэлхий дахинаа тэргүүлэн мандаж, нэгэн улсад нийгэм журмыг тогтоох гүн туршлагыг үзүүлэхийн хамт эрх чөлөөгөө эрж тэмцсэн бусад улсын ардуудад туршлага тусламж болон холбогдсон тул монголчууд энэхүү гэрэлт замыг үзэж таньснаар өөрийн ард түмний хөдөлгөөн тэмцлийг гаргаж арван нэгдүгээр онд хувьсгалт засгийг тогтоон байгуулж эзэрхэг түрэмгий ба феодалыг эсэргүүцэх хувьсгалын тэмцээн эхэлсэн болой. Түүнээс түдэлгүй арван дөрвөн онд ардын жинхэнэ сонгуулиар байгуулсан Бүгд Найрамдах Улсын засгийг явуулснаас нааш тус тус арван гурав ба арван жил болж энэ оны долоон сарын 11-ний өдөр улсын түүхт их баяр ёслолыг гүйцэтгэх болно. Үүнд:

	Энэхүү арван гурав, арван жилийн завсар хувьсгалт монгол нь олон зүйлийн бэрхийг туулж элдэв нэгэн аюулт дайснууд лугаа байлдсаар агуу гайхамшиг хөгжлийг олж дийлэн ирсэн ба ялангуяа шинэ эргэлтийн бодлогыг явуулснаас нааш онц хөгжилтэй бат бэх бөгөөд шулуун тодорхой зам байдалд бүрэн дэвшиж, чадсан болой.

	Иймд энэ завсрын олсон бүтээлт нөхдийг улс төр эдийн засаг соёл боловсрол зэргээр ялган үзвээс үнэхээр онц их бөгөөд урагшид хөгжих зам улам бүр уудам тодорхой нээгдэж буйг өгүүлэх юун. Гагцхүү гарчигт нийлүүлэн эцсийн нэгэн зүйлийг товч тэмдэглэж үндсийг илрүүлсүгэй. Дурдваас ардын үндэсний соёл боловсролын хөгжилтийн арван гурав ба 10 жилд өнгөрүүлж ирсэн зам нь хэмээх нэгэн зүйл бөгөөд энэ зүйл бол тус улсын үндэсний тусгаар тогтнох явдал болон эзэрхэг түрэмгий феодалыг эсэргүүцэх хувьсгалыг туйлд хүргэх хэрэгт гүнээ холбогджээ. Ер ардын үндэсний соёл боловсролын хөгжилтгүйгээр үндэсний тусгаар тогтнох асуулт, хүчнийг олох нь бэрх хэмээхийг тайлбарлах нь хэрэггүй, тодорхой буй за. Түүнчлэн эзэрхэг түрэмгий ба феодалыг эсэргүүцэх хувьсгалыг туйлд нь хүргэх хэрэг нь соёл боловсролын хүчин хөгжилд итгэх хэрэг ажгуу. Үүнд:

	Энэ завсар манай соёл боловсрол хэрхэн явж ирсэн буй хэмээвээс үнэхээр түргэн амжилттай хөгжиж ирсэн болно. Товчилж өгүүлбээс: Өнгөрсөн мянган жилийн түүхэнд манай монголчууд өөрийн олж мэдээгүй зүйлээ сүүлийн арван жилд үйлдэн бүтээсэн хэмээвээс ташаагүй буй за. Иймд энэхэн нэгэн баримтаар бидний соёл боловсролын хөгжилтийг тодруулан гэрчилж болно.

	Жич: Үндэсний соёл боловсролын хөгжилт ийм түргэн явахад мөн дутагдал ба хүсвэл зохих байдалд хүрээгүй зүйл цөөнгүй байна. Хэдий тийм боловч хэний ч халхлах аргагүй амжилт бүтээлтийг олж, ирсэн бөгөөд манай соёл боловсрол нь өөрийн хөгжилд феодалын ёс суртал, заншил байдал лугаа эрс тэс эсэргүүцэн тэмцэж ирсэн замтай ба урагшид боловч улам тодорхой эсэргүүцэн тэмцэх замаар явна.

	Манай соёл боловсрол болбоос ардын үндэсний соёл боловсрол тул феодалын ёс суртал лугаа чанга зөрүү бөгөөд феодалын үндсийг устгах хувьсгалын зэвсэг нь болно. Жич: Соёл боловсрол хэмээх нь хэдий хоёрхон үг боловч түүний хадгалсан утга, гүнийг өгүүлэх юун билээ. Эдийн засаг, аж ахуй, үйлдвэр, урлал, шинжлэх ухаан, хүмүүжил, амьдарлага тэргүүтэн, улс төр хүн төрөлхтний хөдлөх бүрд холбогдох хамаг хэргийг нээн өгөх түлхүүр нь гагцхүү бичиг үсэг мөн ажгуу. Иймд эзэрхэг түрэмгий ба феодалыг эсэргүүцэх хувьсгалын журмын дор хөгжин буй ардын үндэсний соёл боловсрол нь энэхэн арван жилд агуу бүтээлтийг олсноор эдүгээ бид нар үндэсний олон оюутан нар, үндэсний багш нар, үндэсний үйлдвэрийн мэргэжилтэн, үндэсний жолооч, нягтлан бодогч нар, үндэсний шалгарсан жүжигчид, дуучин, хөгжимчин хийгээд зохиолч нартай болсон төдийгүй дэлхийн олон улсын уран сайхны уралдаанд түрүүлсэн ч удаа буйг би энд тоочихгүй бөгөөд, эдгээр нь бид нараас арван жилийн өмнө зүүдлэгдээгүй байсан хэрэг атал одоо ийм болохыг хэн боловч маргахгүй батална.

	Энэ нь даруй манай соёл боловсролын агуу хөгжилтийн үнэн гэрч мөн болой. Үүнд энэхүү хөгжлийн зам нь хүнд бэрхийг туулж ирсэн бөгөөд феодалын зүг эрс шийдвэртэй тэмцлийг хурцатган явж чадсанаар сая ийнхүү хүчнийг олжээ. Энэхүү соёл боловсролын гүн хөгжлийг төрөл тутмаар тодорхойлон хэрхэн учир шалтгааныг нээгдүүлэх нь хялбаргүй учир зөвхөн ерөнхийд тэмдэглээд гагцхүү соёл боловсролын оньсон түлхүүр болох бичиг үсгийн нэгэн зүйлийг жишээнд авч товч тодорхойлон үзвээс нийт соёл боловсролын хөгжиж ирсэн зам нь тодорхой мэдэгдэх буй за. Үүнд: Бичиг үсгийн явдал нь феодалыг эсэргүүцэх хэрэгт өөрийн хөгжилдөө ихээхэн туршлагыг гаргаж ирсэн ба мөн түргэн зөв хөгжлийг олж чадсан байна.

	Дурдваас: Бичиг үсэг мэдэх хүмүүсийн тоо олширч буй. Хэвлэх, нийтлэх явдал өргөжиж буй зэрэг олон баримтууд байх бөгөөд тэр бүрийг тодорхойлохгүй гагцхүү энэ тухай зарим нэгэн эрхэм оюутан хүмүүсээ талаар сэтгэлийг зовоож дүгрэг цагаригийн дотор довтлон эргэлдэж бухимдан буй байхыг эрхбиш хөөрхий хэмээж санах тул тэмдэглэлтэй ажгуу.

	Тэрхүү эрхэм оюутан хүмүүсийн хянасан нь монголын хэл бичиг эвдэрч муудаж буй ба бичиг үсгийн дүрэм журам цалгар боловч мөхөх замдаа орсон бөгөөд одоогийн бичиг үсэг нь феодалын үеийн бичиг үсгээс туйлын доройтож муудан муудсаар байна. Энэ нь яван явсаар феодалын хамтаар бичиг үсэг устах болов. Одоо хэрхэх билээ. Харуулын цагдаа байна уу? Сайн багш хуучин түшмэд минь амь аврагтун хэмээн хашхирахад ойр болж бухимдан байна. Эдгээр эрхэм оюутан нарын ийнхүү бухимдан үглэж бичиж буй зүйл нь үнэхээр хөөрхийлөлтэй ба миний зүгээс эдгээрийн бичиг үсгийн төлөөнөө санаа тавьж, сэтгэл зовон буйд гүнээ талархана. Гагцхүү эрхэм оюутан хүмүүсээс бичиг үсгийг сайжруулах дүрэм журмыг нарийвчлахдаа гагцхүү Манж Хятадаас эш авч төвөд үсгээр чимэглэл болгон түшмэл багш нарыг журамлая хэмээх далд санаа нь хамаг хорыг хадгалжээ.

	Энэ нь мөнөө эзэрхэг түрэмгий ба феодалыг эсэргүүцэх журамд эсэргүү болно. Одоогийн бичиг үсэг өөрийн түргэн хөгжилдөө үсгийн дүрэм зүйлийг цалгар болгон буй зэрэг дутагдал олон байх нь үнэн түүнийг засах сайжруулахад асар бэрх биш бөгөөд эрх биш засрах сайжрах зүйл мөн болно. Ер харуулын цагдааг дуудах хүртэл сандрах хэрэггүй ажгуу.

	Жич энэхүү бичиг үсгийн тал дээр энэ өдөр буй дутагдал бидний хөгжлийн дутагдал болохоос биш ухралтын дутагдал биш хэмээхийг бид хатуу таних хэрэгтэй байна. Үүгээр үл барам бидний соёл боловсрол бол феодалын ёс суртлыг эвдэж түүний оронд ардаас өөрөө шинэчлэн зохион байгуулж буй соёл боловсрол болох тул түүний хөгжлийн зам нь феодал манжийн журмаас хол гадуур явах ёстой ажгуу. Хэрэв үүнийг анхаарахгүй ахул яахин бид ардын хэргийг гүйцэтгэгч болж чадах ажгуу. Мөн үүний хамтаар тэмдэглэхэд бид нар хуучин соёл боловсролыг бүрнээ түймэрдэн арилгаж огт хэрэглэхгүй устгах буюу өөр шинэ тус тусаар тулгар зохион байгуулах хэмээн үл болно. Энэ тухай бэлхнээ өгүүлсэн ч зүйл бий.

	Үнэхээр хүн төрөлхтний бүтээсэн, үйлдсэн соёл боловсролын аль хэрэгтэй тустайг нь өөрийн зорилгодоо тохируулан авч хэрэглэх ёстой хэмээвээс: Иймд бид нар энэхүү журмын ёсоор өөрийн соёл боловсролыг зохион байгуулахдаа эрх биш үндэсний хэлбэр маягтай бөгөөд хувьсгалын утга чанартайгаар хөгжүүлэх болно. Ийнхүү учраас бичиг үсгийн хэлбэр маяг ба үг үсэг холбох зарим дүрмийг хэрэглэхийн хамт түүний бүрхэг байдал бүрийг тодорхой болгон ардын ухварлахад дөхөмтэйгөөр боловсруулах ажлыг оролдвоос зохино.

	Хэрэв тиймгүйгээр монгол бичиг үсэг нь туйлын тогтсон бат зүйл тул түүнийг эрхбиш хуучин журмаар мөрдөн сурваас зохино. Түүнийг ард засаж чадахгүй хэмээвээс даруй ухран төөрөх аюулд учирч болох бөгөөд ер нь ч үнэнгүй хортой зүйл болно. Ард бэлхнээ аливаа хэрэгт феодалын засгийн мянган жилд олж мэдээгүй байсан агуу боловсролыг арван жилд бүтээн гаргасан атлаа яахин тэд нарын хэрэглэж байсан бичиг үсгийн нэгэн бүдүүлэг журмыг засаж үл болох билээ хэмээх төдий үгүй зассаар буй баримт ч цөөхөнгүй болно. Жишээлбээс бичгийн зохиол ба хэл баялаг бус ч үг хэрэглэх аяс дээр бид нар хэдийнээ феодалын журмыг орхиж өөрийн хэлээ хэрэглэхээр буй хэмээвээс болно. Жишээлбээс: Ардчилсан хувьсгалт засаг байгуулалт, байгууллага, хичээл, арга хэмжээ авах, нам, соёл, ялалт, ололт, уран сайхан мэргэжилтэн, баруун зүүн хэлбэрэл нугалаа хэмээх мэт олон үгсийг хэрэглэх журам нь их л өөр утга чанартай болсон бөгөөд мөн зохиолдоо шинэ журамтай болсныг бид нар сайн мэднэ. Хэрхэн үүнийг хуучин түшмэд авгай нар ухварлахгүй биз ээ. Үүнчлэн бид нар бичиг үсэг хөгжүүлэн өөрийн хувьсгалын шаардлагаар улам боловсруулан хэрэглэх нь зайлшгүй болно.

	Иймийн тул феодал Манжийн хормойд сүсэглэж дагая хэмээх зарим нэгэн эрхэм оюутан эрхбиш энэ зүг баахан бараа харж эргэцүүлэх ёстой байна. Бичиг үсгийн хөгжин ирсэн зам өнгөрсөн арван гурав ба арван жилд ийм бөгөөд үүнээс урагш боловч энэхүү үндсэн журмын замаар феодалын ёс суртал ба заншил байдал лугаа эсэргүүцэн тэмцэж хөгжих болно. Үүнд: Бид нар өөрийн хөгжлийн дотор гарах дутагдал олныг мэдэж буй бөгөөд улам хөгжих тутам олон дутагдал гарах нь магад тул тухай бүр ухралтгүй зассаар туйлын шатандаа дэвшихийг хэзээ ч чадна хэмээх, үүгээр жишээлэн хянахад нийт соёл боловсролын хөгжил тайлалт нь мөн. Арван гурав ба арван жилд энэхүү хүнд замаар явж элдэв аюул саад лугаа эсэргүүцэн тэмцсээр хуучин хөгжил нь бадрангуй өрнөж ялалтыг олсон ажгуу.

	Учир иймд өөрийн хувьсгалын, түүхт хэрэг бүрд тохиолдуулан ардын үндэсний соёл боловсролын агуу их түргэн хөгжлийн гайхамшиг өрнөлт юуныг сэдэв төдий илэрхийлэн, түүний хөгжих замд тохиолдох аюул саад лугаа тэмцэн ирсэн ба тэмцэн хөгжих учрыг цухас тэмдэглэж нийтийн анхааралд зориулав.

	Төгсгөлд тэмдэглэх зүйл болбоос: Манай ардын үндэсний соёл боловсрол нь үндэсний хэлбэр маягтай бөгөөд, хувьсгалын утга чанартайгаар олон түмэн ардад туйлын дотно ойр танигдаж тэдгээрийн ардын дугуйланд түшиж явах ганцхан шулуун замтай бөгөөд үүнийг мөрдөж явбаас ямар ч аюул саадыг дийлж улам түргэн, улам чанартайгаар хөгжин чадахын хамт эзэрхэг түрэмгий ба феодалыг эсэргүүцэх хувьсгалын хурц зэвсэг нь болж даруй чадна. Хувьсгалт ардын үндэсний соёл боловсрол хөгжтүгэй.

	 


УЛСЫН ТӨВ ТЕАТРЫН ӨВӨЛ ЦАГИЙН АЖИЛ ЭХЛЭВ

	Тус улсын дотор жил бүрийн есөн сард олон сургуулиуд цугларах бөгөөд өвөл цагийн гэгээрэл боловсролын гол ажлууд цөм эхэлнэ. Үүний хамт үндэсний хувьсгалт уран сайхны төгс бүрдэл болсон Улсын төв театраас өөрийн өвөл цагийн төлөвлөгөөт ажлыг эхлэх тул энэ жилийн ажлыг жил жилээс онц илүү чанартайгаар явуулах хэмээн бэлтгэж байна.

	Манай театрын бүхий л ажлыг улсын (маршал) өрлөг жанжин, хүндэт удирдагч нөхөр Чойбалсангаар даргалуулсан тусгай комиссоос шалган шинжилж үзээд энэ завсрын ажлын бүтээлт ба ажлын дутагдлуудыг цөм тодорхойлон тэмдэглэж урагшид явуулах ажлын зам чигийг заан тогтоосон тул энэ өвөл цагийн явуулах ажил нь тийнхүү үндсэн зааврыг баримтлан дагаж гүйцэтгэх болно.

	Үүнд тус театрын энэ өвөл цагийн ажлын гол нь юуны урьд жүжигчин, хөгжимчин зэрэг уран сайхны ажилчдын улс төрийн ба уран сайхны мэдрэлийг дээшлүүлэн ажлын сахилга батыг хатуу болгох, нэн ялангуяа шинэ залуу авьяастныг элсүүлэн сургуулилуулж бэлтгэлтэй залгамжийг төрүүлэх, мөн гаргах жүжгийн тоог нэмэгдүүлэхийн хамт чанарыг онц сайжруулж, улмаар ажилчдын уран чадвар бүхий мэргэжлийг туйлын нарийн чадамгай болгохоос гадна тус театрыг ард олон лугаа маш ойр болгож, үзэх энгийн ардуудад театрын гайхамшгийг таниулан өгч, олон тооны шинэ үзэгчдийг татан нэмэгдүүлэхийн төлөөнөө тэмцэлтэй ажлыг явуулах эдгээр үндсэн зорилтыг биелүүлэх болно.

	Иймд тус театраас энэ өвөл цаг өөрийн уран сайхны ажилчдын дотор тусгай программ бүхий улс төр, ерөнхий эрдмийн хичээлүүдийг явуулах ба найруулагчийн сургуулийг байгуулахаас гадна жүжигчин, дуучин, хөгжимчний дотор бичиг үсэг үл мэдэх хүмүүс байх ахул түүнийг энэ өвөл цаг заавал бичиг үсэгт сургах явдлыг туйлын хатуу биелүүлнэ.

	Бас бага ба дунд сургуулийн сурагчдын дотроос уран сайхны авьяас бүхий бөгөөд бие байдал цэвэр урлаг хөвүүд охидыг тусгайлан шалган авч зориуд сургуулилуулах зэргээр шинэ хүчнийг бэлтгэх үнэн биетэй ажлыг явуулна.

	Жич бас тус театрыг жинхэнэ ард олон лугаа ойр танил болгохын тул жүжиг үзэх билетийг зохисоор анги ялгаварлан үнийг хямдруулах ба жүжиг үзэхээр ирсэн ардын дотор тусгай тайлбар таниулгын ажлыг тогтмол явуулах болгох, мөн жүжгийн зарлалыг өргөн дэлгэр болгож, үзэхийг хүсэх ард олонд сонстож мэдэгдэх газраа наалдуулах зэргээр эмх цэгцтэй болгох ба ялангуяа огт жүжиг үзээгүй байсан ардуудаас жүжиг үзэх болгох талаар зохистой ажлыг явуулан шинэ шинэ үзэгчидтэй болгохын тул тэмцэх нь чухал байна. Жишээлбэл: Одоо хэрд манай театрын жүжгийг үздэг хүмүүс нь нам засгийн удирдагчид ба албан хаагчид, багш нар, оюутан эдгээрийн гэр бүл болох хүмүүс, цэргийн дарга нар, сургуулийн сурагчдын зэрэг хоёр гурван мянгаас хэтрэхгүй хэдхэн тогтмол хүмүүс байх бөгөөд олонх болох энгийн ардууд, үйлдвэрийн ажилчид, доорд залуу лам нар, хороодын эмэгтэйчүүдийн зэрэг суртал соёлд төдий л гүн боловсроогүй ардууд бараг цөмөөрөө театрын жүжгийг үзэж, түүний уран сайхны амттай гайхамшгийг таниагүй байсаар байна.

	Иймд манай театр эрх биш, эдгээрийн дотор нэвтрэн орж, тэдгээр олон үзэгчид лүгээ ойртон нөхөрлөж, татан боловсруулахын тул арга санаа сүвэгчлэн оролдохыг онцлон чухалчлах хэрэгтэй ажгуу.

	Жич бас тус театраас энэ өвөл цагийн ажилдаа чухлын доторх онц болгон явуулах нэгэн зүйл бол театр ба театр уран зохиолчид хоёрын холбоог ил тод бөгөөд бат болгох хэрэгтэй байна. Үүнд театраас үүний урьд олон уран зохиолч нөхөд лүгээ хамтран хуралдаж харилцан холбоог зузаатгах талаар хэлэлцэн тогтоосон бөгөөд мөн шинэ шинэ жүжиг зохиолгохоор гэрээ байгуулан ажиллаж байна.

	Ер театрын ажлыг сайжруулахын үндэс нь уран зохиолч нөхдийн үнэтэй сайхан зохиолууд мөн тул бид нар өөрийн зохиолчдыг хөгжүүлэн олшруулах ба манай уран зохиолчдоос театраа хайрлан үзэж, театртаа туслахыг үргэлж санаа тавин явах үндсэн холбооны батад шүтэх болно.

	Мөн урьдах ажлын туршлагаас үзвэл тус театрыг ард олон лугаа ойртуулах ба тэдгээрийн урлалыг яруугаар нэвтрүүлэхэд дуу хөгжим нь хамгийн нарийн сайн зэвсэг болох төдийгүй дуу хөгжим бол манай улсын ард олны хөгжлийг бадруулагч урлаг баялаг мөн тул энэ өвөл цагийн театрын ажлын нэгэн ихээхэн салбар салааг дуу хөгжмийн ажлыг өргөтгөн сайжруулах явдал эзэлнэ. Бид нар тус театрын дуу хөгжмийг жүжгийн ажил лугаа салалтгүй холбож түүний урлал чадварын бүтээлүүдийг улам чанаржуулан явуулахыг онц болгох болно.

	Хэмээх хэдэн үндсэн зүйлийн товч тодорхойлон, тус театрын ажлын эхлэлтийг хүндэт олон үзэгчдэд мэдэгдэн тэмдэглэхийн хамт, тус театрын энэ өвөл цагт гаргах уран сайхны зүйлүүдэд нэг ч алгасалгүй өргөн олноор эрхбиш ирж сонирхон үзэхийг уриалахаас гадна, тус театрын энэхүү ажлуудад эрхэм уран зохиолч, оюутан нараас тасралтгүй туслалцан байхыг найдан хүснэ.

	Үндэсний хувьсгалт уран сайхан хөгжтүгэй.


УЛСЫН ТӨВ ТЕАТРЫН АНХДУГААР ДОТООД УРАЛДААН ЯМАР БОЛСОН ТУХАЙ ӨЧҮҮХЭН ТЭМДЭГЛЭЛ

	Саяхан улсын төв театраас олон цөөнөөр хамтран завсар анги хуваарилж тус тусад өөр өөрсдийн өргөн авьяас хурц соёл ба чадвартай мэргэжлийг шалгаруулан үзэхээр анхдугаар дотоод уралдааныг явуулан уран чимэглэлт, улс төр, олон нийтийн чанартай арвин үзэгдлийг гаргасныг зэрэгцүүлэн бодож тус тусад үнэлэн тэмдэглэвээс хэд хэдэн үндсэн зүйлүүд байх тул дараалан тодорхойлсугай.

	 

	1. Ерөнхий зүйл

	Ерөнхийдөө энэхүү дотоодын анхдугаар уралдаан нь туйлын зөв урсгалтай бөгөөд улс төр олон нийтийн соёл боловсролын хэрэгт тустай болж чадах нөхцөлийг илрүүлэн чадсан ба уран сайхныг үндэсний хэлбэр маягтайгаар хувьсгалын чанар утгатай явуулах хэмээсэн бодлогыг баримталж чадсан хэмээн тэмдэглэж болно.

	 

	2. Үндсэн зүйл

	Үндсэн зүйл нь уул үзэгдлийн чанар байдал болох бөгөөд үүнд миний санахад энэхүү уралдаанд театрын доторх жүжигчдэд гурван анги урсгалтай авьяас байна.

	1. Энэ нь олонх жүжигчид бөгөөд эд нар нь төлөв үнэн байдлыг гаргах буюу ер байдаг явдлыг дуурайх авьяастайгаар уралдсан байна.

	2. Энэ нь цөөн жүжигчид бөгөөд аливаа зүйлийг мушгин зохиох өнгөрүү байдлаар гаргах авьяасаар уралдсан байна.

	3 дахь нь ганц нэгэн болох жүжигчид бөгөөд огт шинэ байдлаар тусгай байдлыг гаргаж онцгой хөдөлгөөнөөр гүйцэтгэх авьяасаар оролдсон байна.

	Үүнд эдгээр гурван үндсэн урсгал бол цөм театрт байх хэрэгтэй бөгөөд тус тусдаа хэрэглэгдэж болох зүйл болно. Үүнд эдгээрийг тухай бүр чадамгай хийж чадах ахул ер тэр нь муу тэр нь сайн хэмээх явдалгүй цөм сайн болно. Хэрэв хийж чадахгүй бол цөм муу болно. Хэдий тийм боловч одоо үед тус улсын ард нийтийн соёл боловсролын хоцрогдсон байдал ба зан авирыг харгалзан хянахад аливаа мушгин зохиосон өнгөрүү зүйлийг ардаас төдий л ойшоохгүй зүгээр инээдэм болгон өнгөрүүлэх тул даруй сурган хүмүүжүүлэх чанараа алдана. Иймд тийнхүү байдлын үзэгдлүүд нь ашгаар бага мэт санагдана.

	 

	3. Тодорхой зүйл

	Тодорхой зүйл нь уул үзэгдлийг тус тусад үнэлэн үзсэн тодорхойлол болох бөгөөд үүнд миний санаснаар бол

	1. Энэхүү уралдааны тэргүүн зэрэгт жүжигчин Жадамбаа, Цэрэндулам, Цэгмэд нарын зохиож тоглосон дээд доод хоёр анги лам нарын үнэн байдлыг үзүүлж бүхий зүйл бол улс төрийн утга бодлого уран сайхны үзэгдлийн талаар хийгээд жүжигчид тус тусын ногдсон хөдөлгөөний талаар ямар ч дутагдалгүй бүрэн хангалттайгаар гүйцэтгэж чадсан болой.

	2. Энэ уралдааны хоёрдугаарт жүжигчин Дагийсүрэн, Тогоочимид хоёрын зохиож тоглосон хулгайч хүүхэд баялаг хүүхэн хоёрын үнэн байдлыг үзүүлж бүхий зүйл бол үнэхээр сайн болсон болой. Үүнд тэмдэглэхэд ерөөс хоёр хүн тоглож нэгэн үзэгдэл болгох явдал хялбаргүйн дээр дангаар эмэгтэй нөхөд бусдын тусламжгүй тоглосон атал утга чанар ба уран сайхны үзэгдлийн тал хийгээд жүжигчид тус тусын ногдсон хөдөлгөөний талаар ялангуяа хангалттай гүйцэтгэж чадсан болой.

	3. Жүжигчин Шаравдоо, Цэвээн, Цэндээхүү нарын хоёр үзэгдэл, Сосор, Жамбаа, Содном нарын нэгэн үзэгдэл мөн Нацагдорж, Баатар, Нямаа нарын нэгэн үзэгдэл, Равдан, Дамбий, Цэгмэд нарын үзэгдэл эдгээр цөм гуравдугаарт орж тэмдэглэгдэх бөгөөд тус тусдаа утга чанар ба уран сайхны үзэгдэл хийгээд жүжигчид тус тусынхаа хөдөлгөөний талаар зүгээр сайн болсон тул сайшаан тэмдэглэнэ.

	4. Жич жүжигчин Лувсанжамц, Дашзэвэг, Пагма нарын зохиож тоглосон албаны мөнгө ашиглагчдын тухай шоглож наадсан зүйлийн уг санаа утга бодлого нь зүйтэй авч тэрхүү зорилгыг гүйцэтгэж чадах үзэгдэл уран сайхны ба жүжигчид тус тусын ногдсон хөдөлгөөнд илэрч чадсангүй. Харин нэг бүлэг инээдэм болж өнгөрсөн бөгөөд ер үүнийг үзсэн ардууд мөнгөн санхүү шамшигдуулах явдал ийм хортой аж. Үүнийг тэмцвэл зохино хэмээх бодлогыг олж таньсангүй. Харин юунд ийм байх аж. Худал хэрэг хэмээн бодох зүг сэтгэл нь бэлчээрлэн гарсан тул чанартаа ямар ч тусыг олсонгүй болно.

	Иймд бид нар бас баахан бодож эргэцүүлэх хэрэгтэй. Жишээлбэл: Үүний урьд бас «Таван цэн мөнгө» хэмээх зохиол байсан. Бас «Таван зуун нэг» гэж зохиол байсан, «Усгүй хар архи» гэж зохиол байсан. Мөн «Сандоо амбан» гэж зохиол бий. Эдгээр нь цөм нэгэн янзын журмыг хадгалсан болой. Үүний тоглох журам нь ямагт мушгин шоглож өнгөрүүгээр наадах журам ажгуу.

	Ийм явдлыг аливаа улсын ший жүжиг ба зураг тэргүүтэнд эрхбиш байх ёстой бөгөөд мөн хэрэгтэй ч зүйл болой. Хэдий тийм боловч бид нар бас нэгийг бодох хэрэгтэй. Юу хэмээвээс театр нь театрын тулд байгаа бус бөгөөд театр нь ардын тулд байгаа хэмээн бодвоос зохино.

	Иймд театраас гаргаж буй ший нь ардад хэрхэн мэдэгдэж буй ба тэрхүү ший гаргасны зорилт биелж байгаа эсэхийн хэрээр уг жүжгийн сайн мууг тогтоовол сая зөв болно. Ийнхүү учраас миний санахад тус улсын ард түмний зан байдал соёл боловсрол зэрэг байдлуудад энэхүү өнгөрүү байдлаар наадах журам нь эдүгээгийн үест театрын гол урсгал болж чадахгүй бөгөөд чухалчлах нөхцөлгүй хэмээн үзнэ. Гэвч оюутан нөхөд шүүмжлэх буй заа.

	5. Жүжигчин Намдаг, Төмөр, Хандсүрэн нарын зохиож тоглосон залуусаас хөнгөмсөг байдлыг ятгасан зүйл үүнийг үзсэн этгээд лав завсар маргах ёстой юм. Юун хэмээвээс энэ нь шинэ зүйл тул зарим нь зөвшөөрнө. Зарим нь үл зөвшөөрнө. Алин боловч хэрэггүй зүйл бус харин туйлын сонирхолтой бөгөөд марган хэлэлцэж нэгэн тийш тогтоовол зохих зүйл хэмээн санана.

	Миний санахад наадмын журам янз нь их л зүйтэй санагдах бөгөөд хувьд дүүрэн зөвшөөрнө. Тийнхүү сайшаан зөвшөөрөх учир бол хэдэн үндэстэй хэмээж болно:

	1-д үүний урьд манай улсын дотор ший жүжиг ер байсангүй бөгөөд ардын зугаа нь үлгэр оньсого ярилцах ба дуулах хуурдах хийгээд ерөөл магтаал хэлэх, холбоо цэцэн үгс хэлэлцэхэд их л дурлаж ирсэн заншилтай тул энэхүү уран үгсээр дуулан харилцах явдал нь мөн ч хөгжиж ардын дурыг татаж болох замтай аж хэмээн санана.

	2-т Ийнхүү урнаар дуулсан үгсийг ардууд цээжилж ердийн дуу мэт чадах эсэхийг ялгаварлахгүй хүн бүр дуулж оролдох тул ардын мэдэхэд хялбар бөгөөд, ойр байгаагийн гэрч илэрч түүний хөгжих нөхцөл нь тодорч буй.

	3-т Энгийн наадах жүжиг аваас зөвхөн баярласны байдал үзэгдлийг царайн хувирал ба хөдөлгөөнөөр зөвхөн үзүүлэх тул үзэгчид тухай бүр бүрнээ анхаарч гүйцэх ба эс гүйцэх явдал байх бөгөөд зуун хувийн сонирхлыг татаж чадахгүй учир тохиолдоно. Энэхүү шинэ маяг бол энгийн жүжгээс илүү хүчтэйгээр бусдын мэдрэлд тусах тул үзэгчдийн идэвх үргэлжид сэргэлэн байж чадахаар үл барам үзэгчдээс харин хамт тоглох шахам оролцоно. Юу хэмээвээс энэ маяг нь зөвхөн хөдөлгөөн ба царайн хувирлаар өнгөрөх бус үүний хамт хөгжим наадаж тохирсон аялгуутай дуу дуулах дуу нь тохирсон утгатай уран сайхан үгс байх тул энэ бүгд нийлж үзэгчдийн сонсох, үзэх, сэтгэх, анхаарал, мэдрэл бүрийг цохиж татан өөр юуныг ч саатуулахгүй болгох ба үзэгчдээс тэрхүү аялгууг сэтгэлдээ бясалган хамт сэмээр аялах буюу хөлөө газар тогшиж нийлүүлэн суух тул үнэхээр идэвхтэйгээр оролцож буйн гэрч илэрнэ.

	Иймийн тул энэхүү зүйл нь хөгжиж болох зүйл хэмээн зөвшөөрөх бөгөөд сайшаана. Үүнд ялангуяа «Учиртай гурван толгой» хэмээхийг үзсэн нөхөд улам тодорхой мэдэх тул өгүүлэх явдалгүй болой. Гагцхүү ийм маягийг дан ганц хэрэглэж бусад маяг янзыг устгах хэмээвэл туйлын буруу болохыг тэмдэглэхгүй өнгөрч үл болно. Энэ нь өөртөө тохирсон хувьдаа хөгжилтэй сайн маяг бөгөөд нөгөө олонх болох жүжигчдийн ердөд наадах маяг бол бас л туйлын чухал онц хэрэгтэй зүйл тул эдгээрийн нэгийг нөгөөгөөр солихгүй эрхбиш хослуулан хөгжүүлэх хэрэгтэй болой.

	 

	4. Төгсгөлийн зүйл

	Төгсгөл зүйлд өөрийн өчүүхэн шүүмжлэлийг тэмдэглэсүгэй. Энэхүү уралдаанд гарсан зүйл цөм зүйтэй бөгөөд уран сайхантай болсныг дээр тэмдэглэсэн тул давхар магтаж сайшаана.

	Гагцхүү зарим нэгэн тохиромжгүй зүйл байна. Жишээлбэл: Намдагийн зохиолд дуулах зүйлийн чанар нь хэрэглэсэн аялгуундаа тохирсонгүй мэт аливаа дууны аялгуу ба үг бол эрхбиш уг чанартаа тохирсон байх ёстой учир гашуудалтай уяралтай баярлалтай зүйл нь цөм тус тусдаа аялгуутай бөгөөд хэрэв баярлах зүйлд гашуудах аялгуу хэрэглэвэл тохирохгүй тэрчлэн гашуудах зүйлд баярлах аялгуу хэрэглэж үл болно.

	Энэ дутагдлыг эрхбиш засалтай. Жич Лувсанжамцын зохиолд хүүхэн зориуд ямар ч шалтгаан учиргүйгээр бүсээ тайлж өвөр дэх мөнгөө унагааж баригдсан бөгөөд энэ нь дутагдал хэмээн үзнэ. Жүжгийн хөдлөх сонсох өгүүлэх уйлах, инээх, явах алин боловч заавал урьдаар түүний тийнхүү үйлдэхийн ноцтой нөхцөл шалтгааныг гаргаж сая уул зүйлээ залгаваас зохих хэрэгтэй тул ер тасархай гэнэт явуулах нь үзэгчдийн ухварлахад ялдамгүй болно. Бас Намдагийн зохиолын сүүл их л будилаантсан бөгөөд эсхүл гурвуул залуу хэвээр байх ба эсхүл гурвуул хөгшин байх хэрэгтэй. Үзтэл гурван залуу байж агсан нь гэнэт нэг өвгөн буурай болсон атал хоёр нь мөн хэвээр гарсан нь байгалийн журмаас гадуур бөгөөд эвгүй болжээ. Бусад нөхдийн зохиолд найруулгын талаар бага сага дутагдал санагдавч онц бус тул өгүүлэх явдалгүй болохыг тэмдэглэн улмаар энэ мэтийн уралдаан тэмцээнийг өргөтгөн явуулж өөр өөрийн авьяас мэргэжлийг өндөр болгох биз хэмээн уриалан найдаж өчүүхэн зурвас тэмдэглэв.


ЖҮЖГИЙГ ХЭРХЭН ҮЗВЭЭС АМТТАЙ БӨГӨӨД АШИГТАЙ ВЭ?

	Ер жүжиг үзэх явдал нь цам үзэх, бөх харах, хурдан морь гарах ирэхийг үзэхтэй адил хэрэг бус болой. Жүжиг үзэх явдал нь нам гүм амгалан чөлөөтэй суудал дээрээ суугаад үзэх, сонсох, бодох, ойлгох энэ 4 зүйлийн анхаарлыг бүртгэн жүжгийн доторх аймшигтай ба гайхамшигтай үзэгдлийг шинжлэн мэдэж чадваас даруй баярлах, гаслах, занах, өрөвдөх сэтгэл төрж жүжгийн уран амт шимийг авч чадна.

	Иймийн тул жүжгийг үзэх хүмүүс дээрх учрыг мэдэж эрхбиш сайн жүжгийг сайхан үзэж сурах хэрэгтэй болой. Жич ямар учраас сайн жүжгийг сайхан үзэж сурах хэрэгтэй хэмээн хэлж буй хэмээвээс хэдэн зүйлийн чухал учир болой.

	 

	1. Сайн жүжиг нь улс төр, уран сайхны талаар утга чимэг бүрдсэн бөгөөд хэлэх үг, хөдлөх хөдөлгөөн бүр цөм дэс дараалан гүн чанарыг хадгалсан байна.

	Иймд түүний нэгэн үгийг дутуу сонсох буюу эсхүл нэгэн гишгэлтийг алдаж харах аваас бүх жүжгийн амьд чадлыг бүрэн дүүрэн таньж чадахгүй харамсалтай дутагдал болно.

	 

	2. Сайн жүжиг нь нам олон нийтийн суртал нэвтрүүлэх хамгийн нарийн зэвсэг болох тул өөрийн үзэгдэл бүртээ нам засгийн бодлогыг уран сайхнаар илэрхийлэн таниулж сурган хүмүүжүүлэх зорилтыг биелүүлэх учир сайн жүжиг нь гагцхүү сонирхлын төдийгөөр үзэгдэн өнгөрөх бус харин нам засгийн чухал заавар бодлогыг илэрхийлэн таниулахыг эрхэм болгоно. Иймд жүжгийг үзэх хүмүүс эрхбиш түүний утга учрыг ойлгож жүжгийн дотор үзүүлэн буй тэмцэлтэй зүйлийг таньж түүнээс ихээхэн сургамж санамжийг олох аваас жүжиг үзсэний ашиг тус сая тэр болно.

	 

	3. Сайн жүжгийг мэргэжилтэй жүжигчид сайн гарамгай тоглож чадах нь даруй үзэгчдийн сэтгэлийн чимэг мөн бөгөөд бие сэтгэлийг тэжээн заах зам болох тул сайн жүжгийг сайхан үзэж чадах аваас ухаан сэргэх, тамир хүчин нэмэгдэх, зориг хөгжил өрнөх зэрэг бие махбодын тал дор үнэхээр их ашиг тустай болохыг шинжлэх ухааны ёсоор нэгэнт шалган магадлан илрүүлнэ.

	Иймийн тул аливаа жүжиг үзэгчид эрхбиш энэхүү ашиг тусыг алдалгүй биедээ шингээн авах хэрэгтэй.

	 

	4. Сайн жүжиг болбоос үндэсний хувьсгалт уран сайхны бие бүрдсэн төгс урлалын зүйл болох тул сайн жүжгийн дотор үндэсний урчуудын онц мэргэн чадвар бүхий гайхамшигт уран бүтээлүүдийг зүйл бүрээр нэгтгэн үзүүлнэ. Иймийн тул түүний уран сайхан чадал амтыг таньж түүнээс уламжлан шинэ залуу уран авьяастны идэвх сэргэж манай монголын урлалын сан баялаг болж улмаар үндэсний хувьсгалт соёл боловсролыг түргэн чадамгайгаар урагш дэвшүүлэхийн тул ард нийтийн хөдөлгөөн хөгжил улам дээшилж өрнөхийн нөхцөл болно.

	 

	5. Сайн жүжиг нь хүний сэтгэлийг залуу болгож чадах тул ариун сайнд бишрүүлэх, бузар муугаас жигшүүлэхийн үнэн зүгийг таних, худал хуурмагаас зайлуулах, өнгөрснийг санах, эдүгээг мэдэх ирээдүйг олох бүхий л олон зүйл хүний амьдралын замын замд гүн холбогдоно. Энэ бүхий зүйлүүд нь өөрийн гол чиглэлдээ эзэрхэг түрэмгий ба феодалыг эсэргүүцэх хувьсгалыг туйлд хүргэх үндсэн зорилтын дор явах ганцхан үнэн зөв замыг таниулахад ихээхэн тусыг үзүүлэх болно.

	Иймийн тул улсын төв театрт жүжиг үзэхээр ирэх хүмүүс эрхбиш эдгээр олон зүйлийн ашиг тусыг биедээ бүрэн олж авахын тулд зорьж ирвээс сая төв театрын жүжиг үзэхээр ирсний хэрэг бүтнэ. Хэрэв хэн нэгэн үзэгчдээс төв театрт үзэхээр ирээд уул жүжгийн утга учрыг сонирхохгүй, жүжгийн дотор өгүүлж буй үгс ба хөдөлж буй хөдөлгөөнийг сонсож, үзэхгүй дэмий л инээдэм наадам, шуугиан үймээн болж байгаад буцах ахул тэр хүний бие дэмий л ядарч сэтгэл бодлого сарнин хий дэмий хэдэн мөнгөний гарзтай буцах төдийгүй харин өөр сайн үзэгчдэд саад болж сайхан жүжгийг эвдэх бөгөөд цугларсан олны хараалыг идэж цагдаа байцаагч нарын ажлыг нэмэгдүүлнэ. Иймийн тул манай театрт жүжиг үзэх хүмүүс эрхбиш жүжгийг сайхан журамтай бөгөөд ашиг амттайгаар үзэж сурах хэрэгтэй. Тийм үзэгчдийг театраас хүндэтгэх бөгөөд өөрийн жүжгийг улам улам сайжруулж шинэ шинэ сониныг гаргахын төлөөнөө чармайх болно. Жич сайн жүжгийг сайхан үзэхийн тул үзэгчид нь жүжиг гарахын өмнө ирээд (эртхэн) дуртай суудалдаа зохих мөнгөөр билетийг аваад орох цагт нэг нэгээр алгуур тайван цувран орж өөрийн ногдох суудалдаа чимээгүй нам гүм сууж байх ба завсарлагаа болохоос урьд хожид сэлгүүцэн явахыг шууд орхиж ялангуяа жүжиг гарч буй үед хоорондын яриаг тасалж ямар ч чимээ аниргүй, гагцхүү жүжгийн зүгт анхааран суух ба жүжгийн учир утгыг эргэцүүлэн бодож шинжлэн танихыг оролдох, хэрэв бага хүүхэд дагуулан ирсэн ахул түүнийг өөрөө шууд захиран дагуулж ямар ч шуугиан гаргуулахгүй байлгах хэрэгтэй. Хэрэв манай үзэгчид энэ журмыг хүн нэг бүр сахиж гүйцэтгэх ахул даруй ихээхэн ашиг тусыг олж чадах бөгөөд театрын жүжгийг үзсэн та бүхний хэрэг бүтэж сэтгэл ханах ба жүжиг гаргаж, үзүүлсэн манай театрын ажил амжилтыг олж үүргээ гүйцэтгэж чадах болно хэмээх үүгээр сануулан уриалж тэмдэглэхэд манай театраас эрхэм хүндэт үзэгчид та бүхэндээ сайн сайн жүжиг гаргаж үзүүлэхийг чармайн оролдъё. Та бүхнээс тэрхүү сайн жүжгийг өөртөө ашигтайгаар, амттайгаар сайхан журамтай үзэж байхыг хичээнэ үү.


ДУУЛАХ ХӨГЖИМДӨХИЙН ТУХАЙ ӨЧҮҮХЭН САНУУЛГА

	Эгшигт хайрцгийн дуулах, амьд хүний дуулах хоёрт ялгаа байна уу гэвэл ялгаа их байна. Чухам ямар ялгаа вэ? Эгшигт хайрцаг бол хэзээ ямагт нэгэн янзаар гүйцэтгэхээс өөрөө гүйцэтгэн эс чадах тул үнэ бага болно.

	Амьд хүний дуулах нь хэзээ ямагт арай, арай өөр болж байх учир сонсох хүмүүст үнэлэгдэнэ. Мөн тэрчлэн хөгжимчин, зурагчин, уран зохиолч, аливаа уран сайхны ажилчин хүмүүс тогтмол нэгэн янзаар ажилладаг бол даруй хүндгүй юм уу сонирхолгүй болдог ажээ.

	Бас бусдыг дуурайх гэж бий бөгөөд уран сайхны явдалд мөн төдий л их ойшоогддоггүй буй за. Үнэнхүү уран сайхан гэгч юу вэ? гэвэл уул хүн өөрөө туурвиж зохион шинэ юм гаргасныг хэлнэ. Үүнийг бас хэтрүүлэн ухаж үл болно. Бидний аж ахуй ба соёл боловсролын байдлаас үүсэж гарсан хөгжилтийн эдүгээгийн шатанд нийлсэн зохиол гаргахыг хүсэхээс харин хүн төрөлхтөн буюу манай монголд урьд хожид гараагүй юм гэж шаардаж бий биш бөгөөд гагцхүү аливаа юм зохиохдоо зохиолчдоос өөр өөрийн үзэл ба онц авьяасаа илрүүлэн гаргахыг эрмэлзэх хэрэг болно.

	Дуучин хөгжимчин хүмүүс хэдэн зүйлийг сурч түүнээ хөвчилсөн машин мэт хэзээ ямагт нэгэн янзаар гаргавал даруй амьд эгшигт хайрцаг болж сонирхолгүй болдгийг хэн бүхэн мэдэх хэрэг. Түүнээс гадна аливаа дуучин хөгжимчин хүмүүс тайзан дээр гарч олон түмний өмнө дуулах буюу хөгжимдөхдөө зүгээр нэг зогсон дуулах хөгжимдөх буюу огт хамаагүй юм бодож байгаад дуулах бус харин өөрөө чухам юу ба юуны тухай дуулж буйгаа сэтгэлдээ тодорхой оруулж цаад байдалтай сэтгэлийг авцалдуулан дуулах буюу хөгжимдөхдөө бас үүсгэн туурвиж гаргах ёстой байна. Уул яруу гүн ба утга нь юун болох, хорсож гомдсон буюу баясан хөгжсөн буюу уйтгарлан мөрөөдсөн мэт буюу ер уул утгыг зөвөөр олж илрүүлэн өөрийн уран авьяастай нийлүүлэн гаргаваас сая жинхэнэ уран сайханд тоологдоно. Эс тэгвэл амьд машин мэт болно.


ХОНИНЫ БУЛАГ ХЭМЭЭХ ЖҮЖГИЙГ ГАРГАХААР БУЙН УЧИР

	Улсын одон тэмдэгт төв театраас өөрийн тавцан дээр Испанийн уран зохиолч Лофве де вего-гийн зохиолыг гаргах гэж буй явдал болбоос юуны урьд тус улсын бүх үйлдвэрчин олон түмэн ардуудыг төлөөлөн Испанийн баатарчуудад өөрийн зүгээс баярыг хүргэж Испанийн ба бүх дэлхийн харгис фашист нарыг эсэргүүцэх их эгнээнд хамтран оролцож одоо үеийн улс төрийн ихээхэн сонирхлыг татаж буй Испанийн доторх байдлыг олон нийтэд таниулан улмаар харгис фашист нарын хорыг илрүүлж түүн лүгээ тэмцэх тэмцлийг өргөтгөхийн тул зориулсан болно.

	Нөгөөтээгүүр энэхүү хонины булаг хэмээх жүжиг нь дэлхийн алдартай зохиолч нарын нэгэн болох Лофве де вего-гийн зохиолын доторх хувьсгалын утга чанар бүхий зохиол мөн болохын дээр энэхүү зохиол нь дэлхийн олон театрын тавцангийн чимэг болох эрдэнийн сан болсон зүйл болох тул тус улсын залуу урчуудад сурлагын талаар ихээхэн дэвшлийг үзүүлэх болно.

	Энэхүү зохиолын дотор эмэгтэйчүүдийн эрх чөлөө ба феодалыг эсэргүүцэх явдлыг гол болгосон нь тус улсын дотор явагдаж буй нам, олон нийтийн суртал таниулгын ажилд ихээхэн тусыг үзүүлэхийн дээр нэн ялангуяа эмэгтэйчүүдийн зориг хүчнийг хөгжүүлэх явдалд туйлын тодорхой үлгэр бүхий уриалга болно.

	Жич энэ өдөр дэлхий дахины олон улсын байдал нь үндсэндээ 2 анги хуваагдаж нэгэн талаас ангигүй олон нийтийг байгуулсан нь их нийгэм журамт холбоот улсын хөгжил бат өрнөж дэлхийн байдлыг шинэчлэн шинэ нийгэм журамт байдлыг түгээмэл тогтоохоор шинэ шинэ ялалтуудыг олж буй бөгөөд саяхан Холбоотын онц их хурлаар баталсан СССР-ийн үндсэн хууль болбоос даруй дээрх хөгжлийг эмхэтгэн баталж буй хэрэг болно.

	Үүнд нөгөө талаас бүх дэлхийн цуст байлдааныг бэлтгэн буй фашист нараас хөрөнгөт ертөнцийг хэвээр байлгахын тул өөрийн харгис хатуу аргыг хэрэглэн дайн байлдааны ажлыг газар бүрд дэгдээж бага буурай улсыг колоничлон эзлэхийн тулд удаа дараа зэвсэгт довтолгоо гаргасаар буй ба өнгөрсөн жилд Италийн фашист нараас Афиссиныг эзэлж авсан, мөн Герман, Итали, Япон гурван улсаас байлдааны нууц гэрээг байгуулсан, эдүгээ эд нараас Испани дотор эсэргүү бослогыг гаргаж довтлон буй зэрэг өдий төдий хорт ажлуудыг гаргасаар байна.

	Энэ нь гагцхүү хөрөнгөт ертөнцийн мөхөх цаг ойртсон учир түүнээс мултран гарахын тул харгис фашист нараас ийнхүү эцсийн шийдвэрийг гаргаж өөрийн амин судсыг таслахгүй байлгахыг түр оролдон байгаа хэрэг болно.

	Иймийн тул бүх дэлхийн үйлдвэрчин анги нь өөрийн жагсаалыг бататгаж нэгэн сэтгэл, нийт хүчээр харгис фашист нарыг эсэргүүцэн тэмцэх нь туйлын шаардлагатайгаар тулгагдан байгаа хэрэг бөгөөд энэ өдөр харгис фашист нар лугаа цусан замын дундуур зэвсэг барин тэмцэж өөрийн эх орон ба түүний төв болох Мадридыг хамгаалан буй Испанийн байлдагчид болбоос хүн төрөлхтөн нийтийн өмнө цусан гавьяаг байгуулж фашистыг тэмцэх өргөн эгнээний анхдугаар мөрийг эзэлж буй хэрэг болох тул бид нараас Испанийн байлдагчдад өөрийн баярыг хүргэж түүний тэмцэлд гүн их амжилт хүснэ.

	Улсын төв театрын бүх уран сайхны амжилтаас өөрийн улсын үйлдвэрчин олон түмнийг төлөөлж Хонины булаг хэмээх эмэгтэй Лауренсайнаар голлуулсан жүжгийг тавихдаа эдүгээ Испанийн баатарчуудыг манлайлан буй эмэгтэй баатар Долувнше Баснунарийн баатарлаг байдалд зүйрлүүлэн гаргаж Испанийн байлдагч нараас өөрийн таван зуун жилийн өмнөх түүхийн ёсоор харгис фашист нарыг сөнөөхийг уриална.


ӨЧҮҮХЭН ӨГҮҮЛЭЛ

	«Үндэсний соёлын зам» сэтгүүл нь өөрийн үндсэн зорилгодоо эзэрхэг түрэмгий ба феодалын бүхий л үлдэгдлүүдийг эсэргүүцэн тэмцэж устган ялах явдлыг чухалчилсан учир ардын үндэсний соёл боловсрол ба ардын уран сайхны хэргийг хувьсгалын чанар журамтай, үндэсний хэлбэр маягтайгаар хөгжүүлэхийн төлөө шууд зорьж оролдоно. Үүнд бид нар өөрийн чухал зорилтыг биелүүлэх хэрэгт бүхий л хүчин анхаарлыг дайчилж аль болох арга хэмжээг хэрэглэх ба зохион гүйцэтгэх хэрэгтэй тул үндэсний соёл боловсрол ардын уран сайхны хэргийг жинхэнэ хувьсгалын чанартай хөгжүүлэх явдалд туйлын тустай зүйлийг эрхбиш олж хэрэглэх хэрэгтэй бөгөөд бид нар энэхүү сэтгүүлдээ СССР ба дэлхий дахинаа алдартай хувьсгалын туршлага хатуужилд шалгарч гарсан хүндэт уран зохиолч М. Горькийн гайхамшигт зохиол «ЭХ» хэмээх үлгэрээс нэгэн бүлгийг орчуулан нийтэлсэн болой. Энэ нь манай сэтгүүлийн хөгжилд холбогдох анхны нэгэн сайн туршлага болох хэмээн санана.

	Юу хэмээвээс ер хүн төрөлхтний соёл боловсролын хөгжилт нь тус тус өөртөө үндэсний онцлог байдалтай бөгөөд өөрийн улсын эдийн засгийн үндсэнд оршиж урган зохиогдох авч мөн олон улсын хоорондын харилцаанд биедээ нөлөө туршлагыг өгч байдгаас нийтийн соёл түргэн хөгжиж чадахын шалтгаан явдал байх учрыг нэгэнт шинжлэх ухааны хяналтад илэрхийлсэн амой.

	Иймд М. Горькийн зохиолыг орчуулан хэвлэсэн ба мөн бусад зохиолыг орчуулан хэвлэх явдал нь манай шинэ залуу уран зохиолчдын мэдрэлийн хүрээг өргөн уудам болгох ба нийтийн байдлыг таних хийгээд зохиол найруулгын журам маягийг танин улмаар шүүмжилж сонгон хэрэглэхэд ихээхэн түлхэц болон өгч лав чадна. Үүгээр үл барам манай нийт хэл бичгийг баялаг боловсон болгох хэрэгт нэгэн адил тустай ба дэлхийн хувьсгалын учир лугаа танилцан өөрийн хувьсгалын тэмцэлд туршлага болгох гүн чанарыг хадгалах болно. Мөн нөгөөтээгүүр манай улсын номын санд энэ хэр монгол хэл дээр буй алдартай зохиол бараг үгүй зөвхөн хятад манжаас орчуулсан феодалын магтаал болох түүх, тууж буюу эсхүл жижиг үлгэр өгүүллийн төдий хэдэн зохиол байх боловч тэр нь эдүгээ шинэ зохиолчдын сурах судлах, мэдэх, чадах хэмээсэн гүн санаа санаархлыг бүрэн гүйцэд хангаж үл чадна.

	Иймд харин бид нар энэ мэтээр бага сага орчуулгыг тасралтгүй оролдож туршсаар байх ахул ойрын жилүүдэд мөн зарим нэгэн сайн сайн унших зохиолтой болж эхэлнэ хэмээн тус сэтгүүлийн эрхлэгчдээс ихээхэн анхаарч туслах хэрэгтэй ажгуу. Жич: М. Горькийн энэхүү бичсэн «ЭХ» хэмээх үлгэр нь орос улсын хөдөлмөрчдийн нэгдүгээр хувьсгалын дараах үед бичсэн зүйл тул тэр үеийн ажилчны үнэн байдлыг илэрхийлэн гаргаж хэрхэн учраас хувьсгалын тэмцэл хэрэгтэй болохыг сэнхрүүлэн заасан зүйл бөгөөд ялангуяа хувьсгалын зүгт хандаж буй боловч нарийн учрыг олж мэдэхгүй эргэлзэн гайхаж байсан буюу эсхүл харанхуйгаар дагалдан байсан ажилчдад хувьсгалын тэмцлийн замыг тодорхой нээн үзүүлсэн амой. Үүнд; эзэрхэг хаант орос улсын засгийн газраас энэхүү үлгэр нь хувьсгалыг дэгдүүлэх самуун эсэргүү бодлогыг гаргах хэрэгт заавар болсон зүйл хэмээн үзэж үүнийг бичсэн Горькийг тэр үеийн хаант засгийн эрхийн хуулиар шийтгэх хэмээн эрхийн хуулийн 129, 73 ба 132-р зүйлийн 1 ба 2 дахид зааснаар яллахыг шийдвэрлэн эрж баривчлах хэмээж сурвалжилсаар байсан болой.

	Үүний дараагаар Горькийн бие Англи улсын Лондон хотноо Ленин лүгээ учирч энэхүү үлгэрийг бичихдээ баахан яарч дүүрэн хангалттай бус зохиосон учрыг ярилцахад Ленин хэлсэн нь: Зүгээр зүгээр, энэхүү зохиол нь их хэрэгтэй бөгөөд олон ажилчдаас хувьсгалд оролцохдоо аль ч учрыг ухааралгүй харанхуйгаар орох явдал цөөнгүй байгаа энэ үед энэхүү «ЭХ» хэмээх үлгэрийг тэд нар уншиж үзээд ихээхэн тусыг олох болно. Энэхүү зохиол нь чухамхүү хэрэгтэй цаг үеэ тохиолдуулан гарсан ном болой хэмээнэ.

	Мөн энэхүү номыг гарснаас хойш М. Горький нь нэгэн ихээхэн дэвшилтийг олж зохиох ажлын шинэ хүчин нэмэгдэж эхэлсэн бөгөөд үргэлжлэн хувьсгалын тэмцэлд оролцож намын ажилд идэвхтэйгээр зүтгэн явсаар эдүгээ дэлхийн хувьсгалд нэртэй их уран зохиолч болсон болой.

	Жич Максимын түүхийг өөр зорилгод бичиж болох тул зөвхөн үүгээр товчилж энэхүү чадвартай уран зохиолчийн алдартай зохиол лугаа танилцаж судлахыг уриалан тэмдэглэхийн хамт эрхбиш энэ мэтээр өөрийн номын санг элбэгжүүлэн эрдмийн хөгжлийг чухалчлан сануулж өчүүхэн өгүүллийг бичлээ.

	Жич тэмдэглэх нь энэхүү үлгэрийг залуу уран зохиолч нөхөр бага Нацагдоржоос идэвх зүтгэлийг гарган сэргэлэн авьяасыг илэрхийлж орос ба герман хэлнээс хослуулан үзэж монголчлон бичсэн нь үнэхээр сайн болсон бөгөөд учир утга тодорхой, үг үсэг дутагдалгүйн дээр зохиол найруулга нь уран чадамгай болжээ. Иймд тус сэтгүүлийн эрхлэгчдээс залуу уран зохиолч нөхөр бага Нацагдоржийн бахархалтай ажлыг үнэлэн онц сайшаан баярыг хүргэхээс гадна бусад олон шинэ залуу уран зохиолчдоос энэ мэт өөр өөрийн авьяас чадварыг нээгдүүлэн байхыг уриалан шаардаж хүлээн буйг толилуулан зурвас тэмдэглэв.


ХӨГЖИЛТЭЙ ЗАЛУУСЫН ЗАМЫН ТЭМДЭГЛЭЛЭЭС

	 

	1. 

	 

	Алсыг зорьсон алтан машин

	Тавь шахам залуусын хөгжилтэйг хэлэх үү

	Таван мянган километрийн холыг хэлэх үү

	Тагнын давааны өндрийг хэлэх үү

	Тавин ес хоногийн удааныг хэлэх үү

	За алин боловч нэгийг хэлье.

	 

	Тэр нэгэн өдрийн оройн зургаан цагт улсын төв театрын хашаанаас гурван том нэг бага мухар тэрэг довтлон гарсны дээр гучин таван залуус маш их хөгжилтэйгөөр шуугилдан явна. Энэ тавь шахам тооны хөгжилтэй залуус нь хэн хаашаа явж буй хэмээвээс улсын төв театрын уран сайхны бригад Тагна Тува улсад уригдан очиж яваа ажээ.

	Тэр өдөр нь таван сарын зургааны өдөр тул чухам монгол орны хаврын улирал мөн. Уул талын цас хайлж, мөрөн голын мөс ханзран, өвс модны үндэс хөөж, үүл манан зэрэглэн, салхин хавсарга догширч түмэн бодис сэрвэлзэн амьтан шувууд шуугилдаж хүний сэтгэл хөгжин, хүүхдийн цэнгэл эхэлж буй үе нэгэн бөлгөө.

	Хөгжилтэй залуус урамтайяа алсыг зорьж сонирхон явцгаана. Авто машин амьсгал мэдэн урагш тэмүүлж зүүнээс баруунаа замын уртыг залгиж идэх мэт хорогдуулан довтолгожээ. Өөртөө эргэж нарыг тойрох бөмбөрцөг түүнийг хөөрхий хэмээн хүлээх сэтгэл төрсөнгүй эргэлдсээр мандан бүхий гэгээн нарыг баруунаа нуухыг завдтал мөнөө аялан яваа машин сая Гандангийн хүрийг өнгөрч сонгино Хайрханы шилээр даваад Шар хөвийн хоолойд хүрч ирэв. Тэнд нэгэн зохистой сайхан дэнжийн хажууг дагаж саяхан ногоорсон шинэхэн зүлгэн дээр майхан, тогоо, шанагаа жагсаасан тул магад энд анхдугаар шөнийн хоног болно.

	Хөгжилдөн бужигнаж шуугилдан бүхий залуу хөнжил дэвсгэр гадас сүх нааш цааш яриа ажил үргэлжлэн байтал нэгэн таних дуун нөхөд өө! Майхандаа орцгоо! хурал болно хэмээтэл бүгд майхан дотор зэрэглэн сууж юу вэ хэмээтэл манай хайртай удирдагч сайд Гонжоон бидний ажлыг зааж замын сургамжийг өгөөд бид нарыг үдэж байгаа тул бид нар халуунаар баярлаж хүндэтгэл дагуу алга ташин батлав.

	Ийнхүү явах суух харилцан салах ёсыг гүйцэтгэж сайн суух, сайн явах аль нэгийг ярилцан бужигнаж агаад үдсэн нөхөд буцаж явахад бид нар унтав. Маргааш өглөө бүдүүн дууны том хоолой униарын дунд хоржигнож нарны өмнөх сэрүүн жавар хөнжлийн захаар үлээх тул аргагүй дараалан зэрэглэн босоцгоож, урьд боссон нь унтаж байгаагаа шоолж инээдэм тоглоом болсоор бүгд босоцгоон түргэн ачаалж алсын урт замыг мөрдөн уулыг давж усыг гэтлэн талыг өнгөрч явна. Хөгжилтэй залуусын дотор ер уйтгаргүй бөгөөд эсхүл хангинатал дуулна. Эсхүл элдэв уран хошин үгсийг хэлэлцэнэ.

	Явж өнгөрөх замыг анхаарсангүйгээр харвасан сум мэт довтолсоор хэдийнээ Лүн уулын буудал дээр ирээд өглөөний цайг уух шийдвэрийг гарган буудаллав. Энэ нэгэн бүлэг хөгжилтэй залуус нь цөм уран авьяасын уран хошин чадвартай хүмүүс тул ер үзсэн сонссон ямар нэгэн хэргийг энгийн үл өнгөрүүлнэ.

	Эрхбиш инээх сэдэв шүүмжлэх өгүүлэлд холбон хэлхэж хол замын зугаа болгоно. «Алсыг зорьсон алтан машин» хэмээгч нь бидний урчуудын замд олсон хошин үг амой. Тэр нэгэн өдөр бид нарын замын буудал дээр нэгэн эмгэн чавганц юм гуйж ирээд мах олсондоо баярлаж магтан хэлэх үгийг олж ядтал «Сая мандаж дэлгэрсэн алтан машин» хэмээн дахин дахин хэлсэн нь харин манай залуусын хол замын чөлөө цагт хошигнон ярилцах инээдмийн сэдэв ба энэхүү замын тэмдэглэлийн эхний гарчиг болжээ.

	Жич бид нар тэндээс цай ууж цааш хөдлөөд урьд ёсоор их замыг барьж довтлон явтал гэв гэнэт... юу болохыг дараа өгүүлье.

	 

	Төгсөөгүй

	 


АЛДАРТ УРАН ШҮЛЭГЧ А. ПУШКИНЫ НАС НӨГЧСӨНИЙ 100 ЖИЛИЙН ОЙД

	Улс улсын их бичгийн хүн алдартай уран шүлэгч А. С. Пушкины алдар нэр нь гагцхүү Орос нэгэн улсын дотор бус бүх дэлхий дахинаа түгээмэл дуурьсаж чадсан бөгөөд түүний мэргэн сод зохиолууд нь улс бүрийн хэлэнд орчуулагдан түмэн түмэн уншигчдын дур хүслийг бүртгэн татаж чадсан ажгуу. Энэ хэр бүх дэлхийн олон улсуудаас өөрийн номын санг байгуулахдаа А. С. Пушкины зохиолыг эрдэнэт чимэг болгон хэрэглэх бөгөөд уран зохиолын чухаг эрдэнийн сан хэмээн хадгалах болой.

	Ялангуяа нийгэм журамт холбоот их улс нь Пушкины сод мэргэн зохиолыг онц үнэлэн үзэж түүний уран мэргэн чадварыг судлан шинжилж улмаар өөрийн нийгэм журмын хөгжилт байдалд нийлүүлэн хэрэглэхийг чухалчилжээ. Ийнхүү учраас Холбоот улс нь А. С. Пушкины нас нөгчсөний 100 жилийн ойг зориуд тэмдэглэн өнгөрүүлэх их ажлыг бэлтгэн Пушкины бүхий л зохиолуудыг хэвлэх ба Пушкины тухай зураг хөргийг нийтлэх хийгээд Пушкины тухай материал, магтаал, дурсгалыг явуулж түүний хосгүй мэргэн сод урлалыг нийтийн өмнө илтгэн гаргаж дэлхийн их их урчуудын нэгэн болох алдарт зохиолч Пушкины сурвалжит нэрийг хүндэтгэн тэмдэглэж байна.

	Ямар учраас Пушкины нэр алдар ба түүний зохиолыг тийнхүү онц хүндэтгэн үзэж буй хэмээвээс Пушкин нь өөрийн зохиолын үндсийг ард олны аман зохиол ба ялангуяа үлгэрийн зохиолуудын гайхамшгаас эш авч түүгээр чимэглэн, түүнийг найруулан боловсруулж өөрийн мэргэн сод зохиолуудыг зохиосон тул зохиолын чанар гайхамшигтай сайхан бөгөөд утга гүн, найруулга уран чадамгай тул олны сэтгэлийг баясган хангаж чадах учир тийнхүү түмэн түмэн уншигчдын дур хүслийг буцалган хөдөлгөж чадсаны дээр олон улсын уран зохиолчдын урлалын чимэг болж орос улсын үг зохиолын уурхай болжээ.

	Ийнхүү учраас дэлхийн олон улсууд ба нэн ялангуяа Холбоот улсаас Пушкины нэр алдар ба түүний шүлэг зохиолыг онцлон үнэлж, түүний нас нөгчсөний 100 жилийн ойг бэлтгэн өнгөрүүлэхээр байна. Үүнд тус Монгол ард улсын олон залуу уран авьяастан бид нар эрхбиш энэхүү алдарт уран шүлэгчийн явдал ба зохиолууд лугаа танилцаж түүний дэлхий дахинаа үнэлэгдсэн урлалын эрдэнэт сангаас өөрийн уран зохиолд чимгийг авч түүний адилаар өөрийн ард олны аман зохиол ба үндэсний утга зохиолыг бүтээн хөгжүүлэх өргөн замыг нээгдүүлэхийн төлөөнөө тэмцэх нь чухал болно.

	А. С. Пушкин бол 1799 онд Москва хотноо нэгэн ихээхэн тайжийн гэр бүлд төржээ. Пушкины эцэг нь уран зохиолд дуртай хүн байсан тул өөрийн гэртээ элдэв уран зохиолын зүйлийг цуглуулсны дээр Францын алдартай зохиолч Молер зэрэг зохиолч нарын зохиолыг хадгалсан байжээ.

	Пушкин нь хар бага наснаасаа бичиг үсэгт суралцаж бас Франц хэлийг сурсан тул өөрийн эцгийн баялаг номын сан лугаа танилцаж элдэв уран зохиолыг унших сонирхох болсон агаад бас Пушкиныг арчлан өсгөсөн эмэг эх нь бяцхан хүү Пушкиндаа эртний баатрын ба хаадын сонин үлгэрүүд болон элдэв хуучин дуу хийгээд ард нийтийн аман зохиол үлгэр оньсогыг ихэд ярьж өгдөг байсан учир, Пушкин нь хар бага наснаас эхлэн ард олны баялаг уран аман зохиол ба хар үгийг их л ойлгон сурав.

	Пушкин 10 насандаа шүлгийг чадамгай зохиох болсон ба 12 настайдаа Лицегийн дунд сургуульд оржээ. Энэхүү сургууль нь түүний уран авьяасыг улам нээгдүүлэн өгсний дээр түүний гүн ухааныг хөгжүүлж уран зохиолч болох замд эрс оруулсан болой.

	Тэндээс Пушкин 19 насандаа уул сургуулиа төгсгөж үнэмлэх бичгийг авчээ. Пушкин сургуульд байх цагаасаа эхлэн уран шүлэг бичдэг бөгөөд дараалан том том зохиолыг бичих болжээ.

	Пушкин эмэг эхийн ярьж өгсөн хуучин үлгэрээс эш авсан «Руслан, Людмила» хэмээх сонин гайхамшигт зохиолыг бичсэн ба бас өдий төдий сайхан зохиолуудыг бичжээ. Пушкин болбоос гүн ухаантай хүн тул өөрийн зохиолдоо хаант феодалын дарангуй ёсыг ёгтоор шоглосон бөгөөд эрх чөлөөг хүсэх сэдэвтэй зүйлийг бичдэг болсон тул тэр үеийн хаад ноёд сэжиглэн хардаж цөлөх буюу зарим зохиолыг хэвлэхгүй зогсоох зэргийн хавчлагыг гаргадаг байсан болой.

	Тэндээс Пушкин нь элдэв хүнд бэрх байдалд байж байгаад эцэстээ хэдэн өшөөтэй хүмүүсийн худал гүтгэсэн хардлага хороор өөрийн эхнэрийг хардаж Дантес хэмээх хүнтэй харилцан буудалцаж түүнээс хүнд шархыг олоод 1837 оны 2-р сарын 10-ны өдөр нас нөгчсөн болой.

	Энэ завсар Пушкины нас барснаас хойш бүтэн нэг зуун жил болж буй бөгөөд түүний мэргэн сод шүлгүүд нь энэ өнгөрсөн зуун жилийн турш бүх дэлхийн олон улсад чухал эрдэнэ мэт хэрэглэгдэн иржээ. Одоогоос хойшид болбоос Пушкины мэргэн сод зохиол нь түмэн онд сонирхогдож баршгүй чухал зүйл мөн болой.

	Пушкины зохиолуудын гайхамшигт чанар болбоос түүний интернационалын багтаамж бүхий ба түүний ард олны аман зохиолоос үндэс болгосон журам даруй мөл болмуй.

	Иймийн тул бидний залуус энэхүү их бичгийн хүн алдарт зохиолч Пушкины алдар нэрийг таньж өөрийн үндэсний хувьсгалт уран зохиолыг өөрийн ард олны баялаг урлалаас үндэслэн хөгжүүлэхийн төлөөнөө машид шамдах хэрэгтэй болохыг зурвас тэмдэглэн залуу хувьсгалч уран авьяастны анхааралд зориулъя.

	 


ҮНДЭСНИЙ ХУВЬСГАЛЫН 14 ЖИЛИЙН ОЙ БА ҮНДЭСНИЙ ХУВЬСГАЛТ УРАН САЙХАН

	Дэлхий дахинаа эртнээс нэртэй Монгол үндэс удаа дараа олон бэрхийг өнгөрүүлсэн баатарлаг түүх маш их байдаг боловч цөм батыг олсон үгүй учир ямар нэгэн шалтгаанаас улс эвдэрч соёл хоцрогдон иржээ. Гагцхүү сүүлийн үед дэлхийн улирал өөрчлөгдөн нийтийн дотор хувьсгалын тэмцлийн явдал өрнөн бадарсаар дэлхийн 6 хувийн нэгийг эзэлсэн орос улсын дотор ажилчин ардын хувьсгал дийлж, ажилчин тариачны Зөвлөлт засгийг байгуулан дорно орны олон улсад хувьсгалын үрийг зарласан лугаа монголчууд өөрийн хөгжих бат зам түшгийг олж урьдын хөх тугийн дор дэлхий дахинаа сүрийг бадруулсан баатар зоригийг илтгэн нээж хувьсгалын улаан тугийн дор ардын жагсаалыг нэгтгэж шинэ Монголыг байгуулах шийдвэртэй тэмцлийг явуулснаар монголын үндэсний хөгжлийг олж өөртөө тогтнох хүчийг бүртгэн улс гэрийг хөгжүүлэх соёл боловсролыг бадруулж гадаад дотоодын дайсан этгээдийг эсэргүүцэн дийлж ард олны амгалан аж төрөх байдлыг тогтоож чадсан болой.

	Монгол үндэс 1000 жилийн өмнө мартаж орхисон баатар зоригийг хувьсгалын тэмцэлд санаж хэрэглэснээс ялагдашгүй баатарлагаар арван дөрвөн жил байлдан дийлж байгуулан хөгжүүлэх хувьсгалын их хэргийг бүтээж чадаад энэ жил өөрийн хөгжилтэй хувьсгалын 14 жилийн ойд 15 жилийн агуу ялалтын угтлагыг үйлдэж амой. Энэхүү эцсийн 14 жил болбоос монгол үндэсний үнэнхүү чадлыг илт үзүүлсэн гайхамшиг баатарлаг түүхтэй жилүүд бөгөөд энэ завсар бүтээсэн ажлууд нь цөм монголын түүхэнд урьд үзэгдээгүй шинэ зүйлүүд болно.

	Энэ завсар монголын ард түмэн өөрийн нутаг дэвсгэр газар шороог бүрэн бүтнээр эзэмшин авч хувьсгалт засаг төрийг байгуулан шинэ тулгар улс гэрийг засаж ардын аж ахуй, эрдэм соёл, эр цэрэг бүхий л ажлыг батаар гүйцэтгэн явуулсан учир дэлхийн боловсролын захад хүрэлцэн өөрийн улсын дотор элдэв байдлыг шинэтгэн хөгжүүлэн чадсаар эдүгээ дэлхий дахинаа «БНМАУ» хэмээх таван үсэг тодорхой сонсогдож түүний хөгжих зам гэрэлтэйгээр үзэгдэн түүний баатар зориг хатуугаар илэрч дэлхийн их бага ямар нэгэн улсын бодлого, өгүүллийн анхааралд орших болжээ.

	Шинэ монголын адилтгашгүй хөгжлийн онц ялгавар нь хэрэв урьдын монголд Чингис хэмээх нэгэн баатар хүний ганц бие гайхамшиг байсан аваас эдүгээ монголын 100 000 тооны хурц авьяаст ард түмний агуу хүчин гүн гайхамшиг болж төрөл төрлийн ажилд мэргэн чадвартайгаар шалгаран буй бөгөөд олон мянган баатар дарга цэргүүд хэдэн зуун тооны багш эрдэмтэн нар, хэдэн мянган тооны оюутан сурагчид, хэдэн зуун тооны жолооч мэргэжилтэн нар, өдий төдий олон техникийн мэргэжилтэн, тоо бодогч нар аж ахуйн мэргэжилтэн, уран сайхны авьяастан, дуучин, хөгжимчин, жүжигчин, урчууд зэргийн олон олон шинэ хүч, нэртэй чадалтайгаар гарч дэлхийн улсын жишээ зэргээс алс хоцрогдоогүй жил, сар, өдөр, цагаар улам ойртон ойртсоор гүйцэж түрүүлэхийг тэмцэн гүйцэтгэж байна.

	Үүнд энэхүү гайхамшиг хөгжлийн оньсон зэвсэг болж олон түмэн ардын хүчин сэтгэлийг бүртгэн нээгдүүлэх чухал үүргийг хувьсгалын анхных өдрөөс эхлэн хүлээж биелүүлсээр мөн 14 жилийн ойг үзэж 15-р агуу ялалт бүхий жилдээ давшин орохоор буй нь үнэхээр тэмдэглэлтэй чухал зүйл болно.

	Үндэсний хувьсгалт уран сайхан нь эзэрхэг түрэмгий ба феодалыг эсэргүүцэх тэмцлийн өдөр тутмын хэрэг бүрд холбон явуулж ард бүхний анхаарал хүслийг татаж мэдүүлэх агуу их чадлыг хадгалсан дээд нарийн зүйл бөгөөд хүний зовлон жаргал нь аль нэгэн зүйлд уялдан дагалдаж үнэнхүү сэтгэлийг хураан чадах нарийн чухал зэвсэг болно.

	Иймд уран сайхны зүйл нь хувьсгалын зүтгэл тэмцэл ба соёлын хөгжлийн явдалд үргэлжид салшгүйгээр хэрэглэгдэх эрхэм зүйл мөн ажгуу. Энэхүү эрхэм зүйлийг эрхбиш дээрх чухал чанарт нийлүүлэн нийтээр үнэлэн үзэж шамдан хөгжүүлэх ба ардын доторх уран авьяастан нарыг илрүүлэн гаргаж хүчин сэтгэлийг нэгтгэн уран сайхны ажилд бүрэн зүтгүүлэх хэрэгтэй хэмээх шаардлага тус улсын хувьсгалын 14 жилийн ойн баяр дээр зориуд тэмдэглэгдэн чухал зүйлүүдийн дотор орох болой.

	Уран сайхны ажилчид нэг бүр өөрийн авьяас мэргэжлийг өндөр болгох ба ногдсон үүрэг ажлыг гүйцэтгэн чадаж өөрийн улсын олон түмэн ардын өмнө хүндтэй ажлыг гүйцэтгэн чадаж буй хувьсгалын бүтээлийг олно хэмээх үлдсэн зүйлийг тэмдэглэж хувьсгалын 14 жилийн баярыг угтан үндэсний уран сайхны ажилчдын урагш хөгжих их ажилд монголын уран авьяастан цөм бүхнээр дайчлан орох биз ээ хэмээн найдаж уриалъя.


ЦУСАН ГАВЬЯАТ НӨХӨР СОДНОМ ЮУГААН ЧУЛУУН ХӨШӨӨНИЙ ӨМНӨ ГАШУУДЛЫГ ХҮРГЭЕ

	Өнгөрсөн жилийн таван сарын арван гуравны өдөр улсын бага хурлын гишүүн бөгөөд ардын сайд нарын зөвлөлийн гишүүн худалдаа аж үйлдвэрийн яамны сайд ба мөн олон нийтийн байгууллагын удирдагчийн сонгуулийг хүлээсэн гавьяа зүтгэл төгөлдөр идэр хувьсгалч нөхөр Содномыг эсэргүү дайсны гарт гашуунаар алдсан билээ.

	Түүнээс нааш сар өдөр улиран өнгөрсөөр гэнэт энэ өдөр даруй болон нэгэн жилийн ой гүйцэв. Энэ завсар биднийг олноор гавьяат нөхрийн өргөж явсан гал улаан тугийг улам өндөр өргөж гайхамшиг баатарлаг тэмцээний замыг уламжлан үргэлжлүүлж идэр нөхдийн эцсийн дусал цусыг дуустал тэмцэн явсан хувьсгалын ажил хэргийг улам бүрэн чанаржуулан явуулж ардын эрх чөлөө эрдэм соёл, эдийн засаг хийгээд улс орныг батлан хамгаалах эр цэргийг боловсруулан сургах ихээхэн байлдааны ба байгуулалтын гүйцэтгэлийг хүчин төгөлдрөөр биелүүлж нүүдлийн малчин ардын өөрийн гараар олсон бөгөөд СССР-ийн ба дэлхийн үгээгүй нарын хамгаалал тусламжид оршсон хувьсгалт засаг төрийг ард олныг нягт хүрээллийн дунд алдар хүндийг бат болгон өрнүүлсээр энэхэн нэгэн жилийн завсар ихээхэн шинэ шинэ зөв чухал ололт бүтээлийг гүйцэтгэн чаджээ.

	Энэ болбоос даруй гавьяат нөхөр Содномыг хорлосон эсэргүү дайсан этгээдэд манай зүгээс өгч буй шийдвэртэй хатуу хариулт мөн болой.

	Өнгөрсөн жилийн 5 сарын 13-ны өдөр бид нар хайрт нөхөр Содномоосоо гашуунаар салж нийтэд гашуудан байсан авч энэ өдөр бид нар түүний өргөж явсан тугийн дор нөхөр Содномын ажлыг өчнөөн амжилттайгаар гүйцэтгэн чадаад байхад үнэхээр нөхөр Содномын бат дурсгал болон чадах болно. Хэдий тийм боловч залуу нөхөр Содном хэрэв хэвээр бид нартай хамт ажиллан байсан аваас хэчнээн бахтай баясгалантайгаар хөгжилдөн байх аж хэмээн санахад идэр нөхрийнхөө эрдэмт биеийг мөрөөдөхгүй байж үл чадна.

	Энэ завсрын нэгэн жилд идэр хувьсгалч нөхрийн нэрийг нэг ч санасан үгүй өнгөрсөн өдөр цөөхөн буйг юу хэмээвээс гавьяат нөхөр Содном болбоос Монголын хувьсгалын үед хүмүүжлийг олж эр зэргэмжийн насанд орсон бөгөөд өөрийн бүрэн мэдрэлийг олохоос эхлэн эцсийн дусал цусыг гартал монголын хувьсгалын жагсаалд тэргүүн мөрнөө гавшгайгаар жагсаж баатарлагаар тэмцэн явсаар өнгөрсөн тул монголын хувьсгал түүний нэрийг умартаж үл чадна. Ялангуяа хамт ажиллаж агсан нөхөд болбоос гавьяат нөхрийн гайхамшигт чанарыг зүйл тутам тэмдэглэн дурсана. Нөхөр Содном бол нөхдөд найрамдалтай, хэрэгт шаламгай, нийтийн ажлыг өөрийн бүхий л хүчнээр зүтгэн оролдох идэвх хичээлийг дүүрнээ гарган байсны дээр өөрийн удирдлагын дор нөхдөдөө туйлын эевэргүү зөөлөн бөгөөд зөв эрс удирдлага харилцааг өгч чаддаг ба ялангуяа өөрийн бүхий л хөдөлгөөн хүмүүжлийг олон нийттэй холбон чадах сэргэлэн сонор хурц оюуныг хадгалан чадсан гайхамшгийн чанар сайныг агуулсан ардын шударга хувьсгалч бөгөөд залуу баатарлаг байлдагч байсан болой.

	Нэн ялангуяа нэхэж санаваас тэр жил нөхөр Содномын хамт нэгэн сургуулийн сандал дээр хамт сууж суралцан байх үед боловч эдгээр дээр дурдсан чанар байдлыг төрүүлэх байна. Нөхөр Содном тэр үед өөрийн анхаарлыг заасан сургуулийн зүг бүрнээ хандуулан дайчилж гагцхүү сурч судлах хэмээсэн нэгэн чиг зорилтыг чанад баримтлан эцэстээ ард олны өмнө хүлээх үүрэг ба ажлыг бүтэмжтэй болгоё хэмээн онц идэвхийлж байсныг тэр үеэс тэмдэглэн, сурагч нар ба сургуулийн эрхлэгчид багш нараас үзэж, нөхөр Содномыг сайн сурагч хэмээн хайрлан сайшааж байсныг тодорхой санана.

	Мөн нөхөр Содномоос өөрийн сургуулийг амжилттай төгсөж ирээд өөрийн зөв ажлаар ард олны гүн итгэмжийг хүлээж удаа дараалан улсын бага хурлын гишүүн бөгөөд ардын сайд нарын зөвлөлийн гишүүн ба худалдаа аж үйлдвэрийн яамны сайд, олон нийтийн байгууллагын удирдагчийн зэрэг үүрэг тушаалыг сонгуулиар хүлээж ихээхэн ажлыг явуулсан бөгөөд уг ажилдаа үргэлжид Маркс, Лениний дорно зүгийн хувьсгалын тухай зааварласан ерөнхий журмыг баримтлан улмаар Монголын хувьсгалын хэрэгт өөрийн чадвараар Лениний суртлыг «Диалектик» хэмээх учир шалтгааныг журамлан хөтлөн, хэрэглэх нарийн арга маягаар ажлыг явуулан чадсан тул монголын хувьсгалын ерөнхий журмыг үргэлжид зөвөөр хамгаалан аливаа нэгэн хэлбэрэл ба нугалаанууд лугаа эрс хатуугаар эсэргүүцэн тэмцэж явсан ажил хэрэг нь бидний өмнө ил тодорхой бөгөөд түүний хамт ажиллаж байсан нөхдөд үргэлжлүүлэх туршлага болж улмаар Лениний суртлыг зөвөөр хатуу баримтлан мөрдөх журам мөн болно.

	Иймд нөхөр Содном нь манай хувьсгалын хэрэгт нэгэн мөрний хүчин болох гавшгай байлдагч бөгөөд төрж илрэн байсан идэвхтэй удирдагч байлаа. Гэтэл ийм хайран залуу хувьсгалч нөхрөө харгис дайсны гарт гашуунаар алдсан явдлыг бидний олон нэхэн санах тутам туйлын гашуунаар мөрөөдөвч баршгүй бухимдал төрнө.

	Хэдий тийм боловч бид нар дайсны өмнөөс өөрийн хариуг хатуу тавьж өөрийн хувьсгалт засаг төрийг бататган хөгжүүлж энэ завсар ихээхэн ялалтыг олсон болой. Мөн үүнчлэн манай хувьсгалт нам засгаас нөхөр Содномын мэт гавшгай байлдагч нарыг хэдэн олноор төрүүлж буй ба мөн үргэлжлэн төрүүлэх тул бидний гашуун тайлагдаж улмаар нөхөр Содномын амьд ахуйдаа хүсэж зорьж явсан ажлыг үргэлжлүүлэн биелүүлж чадна.

	Энэ нь нөхөр Содномын бат дурсгал болох болой. Нөхөр Содномыг алдаад нэгэн жил болсон энэ завсрын богино хугацаанаа бид нар улс төр, эдийн засаг, эрдэм боловсрол хийгээд улс орныг батлан хамгаалах, цэрэг эрийг боловсруулан сургах зэрэг бүхий л ажлыг туйлын чанар төгөлдөртэйгөөр биелүүлэн бүтээж улмаар дайсны зүг хатуу хариулт ба гавьяат нөхрийн бат дурсгал болгон чадсаны дотор нэн ялангуяа хувьсгалын эсэргүү бодлогыг хувьсгалт цэргийн сүр хүчээр агшин зуур даран устгаж чадсан ба эл эсэргүү бослогын удирдагч жанждыг хувьсгалт хуулийн өмнө хатуу хариуцлагыг өгч ард нийтийн аюултай дайсныг арилган сөнөөж чадсан болой.

	Эдгээр бүтээлт ялалттай ажлууд нь даруй нөхөр Содномыг хорлосон дайсанд манай өгсөн хариу бөгөөд нөхөр Содномын цусан гавьяаг илэрхийлсэн бат дурсгал мөн болно хэмээхийг тэмдэглэж хэдэн үгийг дурдаад улмаар залуу өсвөрийн нөхдөд нөхөр Содномын мэт хувьсгалч гавшгай баатарлаг болохыг сануулан тэмдэглэн гагцхүү өчүүхэн зурвасаар нэгэн сургуулийн нөхөр Содномын цусан гавьяаны гэрэлт хөшөөний өмнө өөрийн гашуудлыг илэрхийлж түүний биеийг алдаад нэгэн жилийн ой болсон гүн гашуудлын дурсгал болгосугай.

	 


УРАН САЙХНЫ УЛС ТӨРИЙН ЗӨВЛӨЛИЙН ДАРГА НӨХӨР ЯДАМСҮРЭНГЭЭС ЭНЭ 25 ОНД ЯВУУЛАХ УРАН САЙХНЫ АЖЛЫН ТУХАЙ 

	 

	Намын төв хорооны тэргүүлэгчдийн хуралд илтгэсэн илтгэл

	 

	1. Жинхэнэ зүйлүүд

	Уран сайхны улс төрийн зөвлөлийг байгуулсан зорилго нь тус улсын уран сайхны явдлыг үндэсний маяг хэлбэртэй бөгөөд хувьсгалын утга чанартай хөгжүүлэх ажлыг зохион байгуулалттайгаар нэгдсэн удирдлага журмын дор амжилттай гүйцэтгэх хэмээсэн зорилго болох тул тус зөвлөл нь энэхүү зорилтын дор ажиллахаар өөрийн анхаарлыг тавьж ажлыг төлөвлөсөн болой.

	Иймд харьяат намын төв хорооноос энэхүү илтгэлд тодорхойлох үндсэн ажлыг хянан томилж тус зөвлөлийн эрхлэх гүйцэтгэх үүрэг ажилд туйлын нарийн тодорхой тогтоол зааврыг гаргаж өгөх ба ялангуяа шинэ тутам байгуулагдаж бүхий манай зөвлөлийн хариуцлагатайгаар гүйцэтгэх үндсэн чухал ажилд олон нийтийг дайчлан хандуулах, нам засгийн удирдлагыг туйлын ойр болгож олон нийтийн ба албан байгууллага бүрийг хүрээлүүлэн туслуулах бүрэн нөхцөл байдлыг тогтоож өгөхийг шаардан хүснэ.

	Хэрэв тус зөвлөл нь намын онц анхаарлын дунд оршиж намын бат халуун удирдлагын дор олон нийтийг татан хандуулж хүрээлүүлэн чадах аваас өөрийн өмнө тавигдсан зорилтыг шууд биелүүлж бүрэн чадна. Үүнд гагцхүү тийм хүчин нөхцөлийг бий болгож чадах байдал, холбогдлын дэмжлэг тусламж нь анхаарлыг нам засгийн удирдлагын зүгээс зохион тогтоож өгөх болбоос сая хүчин төгөлдөр болж болно.

	Ер тийм байдал нөхцөл нь тусламж дэмжлэггүй болбол хэрхэвч үртэй бүтээлийг олж чадахгүй харин дэмий нэгэн илүү дамжлагын газар болохоос өөргүйд хүрэмгүй хэмээхийг урьдаас хатуу тэмдэглэн илэрхийлж эрхбиш үүсэхээс эхлэн ажлын талд онц тустай зам журмыг тогтоож туслан урагшдын чанартай хөгжлүүдийг нээгдүүлэн өгөх биз ээ хэмээн өөрийн илтгэлийн өмнө хүсэж гуйна.

	 

	2. Тус улсын уран сайхны өмнө тулгарсан зорилтуудын тухай. 

	Тус улсын үндэсний уран сайхны өмнө энэ өдөр тулгаран шаардагдаж бүхий зорилтууд нь гагцхүү өөрийн улсын үндэсний тусгаар тогтносон хувьсгалт засаг төрийг бататган түрэмгий ба феодалыг эсэргүүцэх хувьсгалыг хөгжүүлэн дийлэх хувьсгалын баатарлаг тэмцэлд хурц нарийн зэвсэг нь болон хэрэглэгдэх үндсэн үүргийг хүлээлгэжээ.

	Иймд манай хувьсгалын уран сайхны явдлыг энэ үед онцлон хөгжүүлж хэрэглэхгүйгээр феодалын үлдэгдлүүд ба буддын бурангуй суртлаас олон нийтийг ангижруулан өөрийн үндэсний соёл боловсролыг дээшлүүлж үл чадна. Юу гэвээс энэ хэр бид нар феодалын үлдэгдэл ба буддын бурангуй суртлын хортой эсэргүүцэх тэмцлийг засгийн хууль тогтоол илтгэл ухуулга яриа төдийгөөр бүрэн дийлэх нөхцөлгүй амой.

	Тэр байтугай бид нар энэ хэр феодалын үлдэгдэл юуг бүрэн дүүрнээр нээн гаргаж хорыг зөвөөр таньж сайтар мэдсэн хэмээхэд хараахан дутагдалтай байна. Иймд үндэсний хувьсгалт уран сайхныг зөвөөр зохион байгуулж чанартай хөгжүүлэх аваас даруй дээр тодорхойлсон чухал ажлыг гүйцэтгэж ардын үндэсний хувьсгалт соёл боловсролыг өрнүүлэн монгол улсын хүчин чадал төгөлдрөөр жинхэнэ тусгаар тогтносон улс болж чадах хэрэгт агуу их бүтээлийг гаргаж өгөх болно. Манай хувьсгалт уран сайхан нь үндэсний хэлбэртэй, хувьсгалын утга чанартайгаар өөрийн бүхий л ажлыг зохион байгуулж ард олныг татан элсүүлэх ба сурган боловсруулах бөгөөд феодалын үлдэгдлийн хоруудыг тэмцэн устгахын тулд оролдоно.

	Энэхүү зорилтуудыг биелүүлэхэд манай үндэсний хувьсгалт уран сайхан болбоос театр кино, уран зохиол уран зураг, гар урлалын зүйл, дуу хөгжим, биеийн боловсролын наадам тоглоомууд эдгээр болно. Үүнд эдгээр уран сайхны зүйлүүд нь цөм олон нийтийн сонирхлыг татаж тэдгээрийн соёл ухааныг нэмэгдүүлэн боловсролын хэмжээг өндөр болгож улмаар феодалын хор нөлөө бүхий суртал заншлын үлдэгдлээс салгаж чадах бөгөөд шинэ соёл боловсролыг хөгжүүлнэ.

	Энэ хэр манай улсын хөгжил батжилын сайжирч бүхий байдалд үзвээс энэхүү хувьсгалын уран сайхныг хөгжүүлэн болох бүрэн үндэс нь танигдаж өөрийн үндэсний уран сайхны явдлыг хувьсгалын чанартайгаар хөлжүүлэх замыг нээгдүүлэн энэ хэрэгт тал талаас тусалж анхаарч явуулах нь чухал ба үндэсний хувьсгалт уран сайхнаар зэвсэглэж феодалын хорт үлдэгдэл чухам юу болохыг илэрхийлэх буддын бурангуй суртлын оронд одоогийн шинжлэх ухааны үнэн бодитой суртлыг нэвтрүүлэн дийлж чадах ба бүдүүлэг хэв заншилд оршиж хоцрогдон бүхий ардуудын идэвх зоригийг сэргээн шинэ соёлын замд дэвшүүлэн чадах, мөн үндэсний олон оюутан нарын хүчийг нэгтгэн авч тэдгээрийн авьяас мэдлэг мэргэжлийг нээгдүүлэн шинэ боловсон хүчинтэй болж чадах, өөрийн ажлаар олон нийтийн анхаарлыг татаж ямар ч хөдөлбөргүй бат соёлтой болгон чадах ийм тийм үндсэн зорилтуудыг биелүүлэн улмаар буддын бурангуй суртлын нөлөө ба феодалын нуугдаж оршин бүгсэн суртлын үлдэгдлийг үндсээр нь арилгаж түүний оронд өөрийн үндэсний шинэ хувьсгалт соёлтой болж чадахын тул тэмцэх эдүгээ тулгаран буй гол зорилтыг тавих болой.

	 

	3. Дээрх үндсэн зорилгын дор энэ хорин тавдугаар онд гүйцэтгэх ажлуудын тухай.

	Тус уран сайхны зөвлөл нь улсын доторх үндэсний уран сайхны ажлыг төвлөн удирдаж нэгтгэсэн журмын дор явуулах бөгөөд энэ хэрэгтээ олон нийтийг хүрээлүүлэн татаж тэдгээрийн хүчээр явуулахыг зорихын хамт зохих олон албан байгууллага ба олон нийтийн газруудтай хүчин хавсарч ажлыг зохицуулан нэгтгэн холбоотойгоор ажиллахын дээр өөрийн ажилдаа харьяат Намын төв хороо ба ардын сайд нарын зөвлөлийн шууд удирдлагыг хүлээх болой.

	Иймийн тул энэ 25-р оны гүйцэтгэх уран сайхны ажлын тухай миний илтгэх зүйлийн дотор Ардыг Гэгээрүүлэх Яам, Төв театр, зураг киноны газар, уран зохиолчдын холбоо, нам, эвлэлийн байгууллага, зэрэг газруудаас гүйцэтгэх ажлууд хамт багтаж оролцох бөгөөд үндсэндээ эдгээр газруудтай тус зөвлөлөөс хүчин хавсарч явуулах ажлууд цөм оролцох болно.

	Жич сар өдрийг дараалсан ажлын төлөвлөгөөг өөрөөр зохиох тул энд гагцхүү ажлын төрлөөр ялган салгаж тодорхойлох болой.

	 

	1. Уран зохиолчдын тухай

	Уран зохиолчид нь даруй уран сайхныг төрүүлэн өгөх эцэг эх нь болох тул уран зохиолчгүйгээр уран сайхныг хөгжүүлж үл болно.

	Уран зохиолчид нь театрт зохиолыг гаргах, кинонд зохиолыг гаргах, шинэ шинэ шүлэг өгүүллэгүүдээр энэ өөрийн чухал чухал асуудлуудыг илтгэн гаргах тул энэ тухай ажлыг онцын чухалчилж явуулах. Үүнд: энэ 35-р онд уран зохиолчдын төв холбооны ажлыг төлөвлөгөөтэй болгож, зохиолчдын сурлагын хурлыг тогтмол болгох уран үгсийн чуулган хэмээх зохиолчдын зохиосон зохиолыг нэгтгэсэн дэвтрийг дөрвөөс цөөнгүй гаргах, уран зохиолчдын ханын сонин шүлгийг тасралтгүй тогтмол гаргах, уран зохиолчдын үдэшлэгийг сар тутам 1 удаагаас цөөнгүй явуулах, зуны улиралд театрын хамтаар зохиолчдыг бүлэг болгон хөдөө явуулж, ардын аман зохиол ерөөл, зүйр үгсийг бүртгэн авах ба хөдөөгийн байдлаас бичүүлэн ирүүлж нийтлүүлэн гаргах, зохиолчдыг онол сурлагын талаар чадвартай болгох, уран зохиолчдын номын санг байгуулж, тогтмол уншлагын газартай болгох, хөдөө орон нутгийн газар ба улаан цэргийн дотор уран зохиолчдын бүлгэмийг байгуулах, мөн тэдгээрийн ажлын арга маягийг тодорхойлсон заавар гаргах, уран зохиолчдын аж амьдралд туслах ба хөгжүүлэх талаар чухалчлан явуулах, зохиолчдын эрх болох хэмжээг тогтмол болгох мөн бүх монголын уран зохиолчдын холбоо байгуулах ажлын бэлтгэлийг явуулах, зохиолчдын дотор олон нийтийн ажлыг явуулах ба тэдгээрийн хөгжлийг дээшлүүлэх арга хэмжээг авхуулах тухай асуудлыг зохих газрын өмнө тавьж шаардах.

	 

	2. Төв театрын тухай 

	Төв театрын ажлын төлөвлөгөөг хянан баталж шинэ хуучин шийн зохиолуудыг салган үзэж эмхэтгэх ба шинээр 4-өөс цөөхөнгүй шийн зохиолыг бэлтгэн боловсруулах, шинэ хүчнийг бэлтгэх. Үүнд сайн жүжигчин ба найруулагч нарыг сургуулиар (давтан) бэлтгэх ажлыг төлөвлөн гаргах, театрын шинэ барилгыг хэрхэн байгуулах тухай төлөвлөн бэлтгэх, театрын дэргэд дуу хөгжмийн бүлгэмийг байгуулан шинэ хуучин дууны үг ба нотыг эмхэтгэн гаргаж, дуу хөгжмийн авьяастан нарыг давтан сургах, театрын дэргэд гар урлалын ба гар зургийн тасгийг байгуулан мэргэжил авьяас бүхий хүмүүсийг олж ажиллуулахын хамт мөн тасагт тайз засах гэрэл хэрэглэх ажилчдыг бэлтгэх, театрын ажилчдын дотор олон нийтийн суртал хүмүүжлийн ажлыг явуулах, театрын дотоод журам ба ажлын сахилга батыг сайжруулах талаар арга хэмжээг хатуу болгох, мөн театрын ажилчдыг үнэлэн үзэх, нэр хүндтэй болгох байдлыг тогтоох ажилчдын тогтвор суурьшлыг бататгах ба амьдрал байдлыг сайжруулах.

	 

	3. Кино зургийн тухай 

	Кино театрыг зааварчлан нээж, захиалах зургийн ба гаргах зургийн төлөвлөгөө хийгээд гүйцэтгэх ажлын төлөвлөгөөг хянан боловсруулж батлах, мөн кино зургийн хөнгөн үйлдвэрийн газрыг байгуулах явдлыг боловсруулан бэлтгэх, үндэсний кино зураг авах явдлыг бэлтгэн боловсруулах, кино зургийн ажилчдыг бэлтгэн гаргах явдлыг төлөвлөн байгуулах.

	 

	4. Улаанбаатар хот дахь бусад клубүүдийн

	 ажлын төлөвлөгөөг хянан батлах, мөн хотын доторх уран сайхны бүх ажилчдын өргөн хурлыг зарлан хуралдуулж ажлын арга маягийг хянан хэлэлцүүлэх, Улаанбаатар хотноо бүх олон клубүүд ба төв театрын уран сайхны уралдааны үдшийг явуулах клубийн ажлын зааврыг гаргах, мөн клубийн дотоод уран сайхны ажлын хуваарь байгуулалтыг зохион өгөх, олон сургууль ба улаан цэргийн дотор уран сайхны бүлгэмүүдийг байгуулан явуулах тухай заавар төлөвлөгөөг гаргах, тэдгээрийн ажлыг хянан удирдах, 

	 

	5. Радио уран сайхны тухай 

	Радиогоор нэвтрүүлэх уран сайхны ажлыг зохион байгуулах, төлөвлөгөө зааврыг бэлтгэн гаргах, радио уран сайхны ажилд уран зохиолчид театр зэргээс зориуд оролцуулах ба тогтмол өдрүүдийг даалган явуулах, 

	 

	6. Хөдөө орон нутагт явуулах уран сайхны ажлын тухай 

	Аймгуудын клубүүдийн ажлын арга маягийг зааварчилсан тодорхой зааврыг бэлтгэн гаргах, аймгийн дарга ба гэгээрлийн байцаагчид аймгийн дотор явуулах уран сайхны ажлын төлөвлөгөө зааврыг гарган хүргүүлж эрхбиш биелүүлэх шаардлага тавих ба ажлын талаар тогтмол харилцааг байгуулах, жич наадмын дараагаар төв театр, уран зохиолчид багш нар кино зургийн газар, ардыг гэгээрүүлэх, нам эвлэлийн төв хороо эдгээр газраас нийлүүлэн зүүн баруун аймгуудад 2 том ангийг гаргаж 45 хоногоос дорогшгүй ажиллуулах, үүнд театраас жүжиг гаргах, уран зохиолчдоос элдэв уран зохиолын материалыг цуглуулах ба хэлэх багш нараас ногоо ургац зэргийг түүвэрлэх ба түмэн бодисын зүйлийг ардад үзүүлэх, нам эвлэлээс ардад ухуулга таниулгын ажлыг явуулах, кино зургийн газраас зураг авах ба зураг үзүүлэх, ийм ажлуудыг гүйцэтгэх ардын дотор жинхэнэ уран сайхны том ажлыг биетэй гүйцэтгэх ба эргэж ирсэн даруй явсан ажлын дүнг илтгэж түүнээс үндэслэн орон нутгийн газар өвлийн гүйцэтгэх уран сайхны ажлуудын зааврыг гаргаж өгөх болой. Жич ийнхүү явахдаа нэр бүхий дөрвөн аймагт аймгийн уран сайхны уралдааны ажлыг хамт гүйцэтгэн явуулах болой.

	 

	7. Уран сайхны ажлын хэрэгт нам, эвлэлийн байгууллага 

	бол олон нийтийн анхаарлыг дайчлан хандуулах тухай тусгай арга маягийг тодорхойлсон зааврыг гаргах ба нам, эвлэлийн үүрүүдэд уран сайхны ажлын тухай хэлэлцүүлэх. театрын зэрэг газрын дэргэд байгуулсан үүрүүдийн ажлын төлөвлөгөөний голыг уран сайхны тухай ажилд зориулах, ямар нэгэн уран авьяас бүхий гишүүнийг тусгай бүртгэж зохих авьяасыг дагуулан давтан сургах, элдэв клуб ба театрыг хэд хэдэн намын үүр ба эвлэлийн үүрээс хавсран шеф болж, түүний ажилд зориуд оролцон туслах зэрэг ажлын нарийн төлөвлөгөөг зохион гаргаж арга маягийг тодорхойлсон зааврыг гаргах, 

	 

	8. 

	Тус хотын дотор оюутан нар ба багш нар, уран зохиолчид, жүжигчид нарын зэрэг боловсон хүчнийг давтан боловсруулах ба тэдгээрийн мэргэжил хүмүүжлийг өндөр болгох хийгээд тэдгээрийн дунд олон нийтийн ажлыг үргэлж явуулан улс төрийн ба ерөнхий боловсролыг дээшлүүлэхийн тулд эрхбиш соёлын ордон хэмээх тусгай клубийн чанартай газрыг байгуулж тэнд уран зохиолын номын сан, уран зохиолын ханын сонин уншлагын гэр, биеийн тамирын тасалгаа, элдэв гар зураг ба урлалын үзэсгэлэнгийн тасалгаа, шатар даамын зэрэг наадам зүйл ийм иймийн бэлтгэлийг хангасан газрыг туйлын тохиромжтойгоор байгуулж уран сайхны ажилчдын чөлөө цагийг сэргэлэн боловсролтойгоор өнгөрүүлэх болгох байдлыг зохион байгуулах нь туйлын хойшлуулшгүй чухал шаардлагатай зүйл болой.

	Үүнд зохих орон сууц ба түүнээ засан бэлтгэхэд хүрэлцэх хөрөнгө мөнгийг даруй олгож туслахыг харьяат Намын төв хорооноос итгэнэ.

	 

	9. 

	Үндэсний соёлын зам хэмээх сэтгүүлийг уран сайхны, улс төрийн агуулга бүхийгээр сар бүр тасралтгүй тогтмол гаргах ба сэтгүүлд тус хотын уран авьяастан нарыг бүрэн оролцуулж ялангуяа, уран зохиолыг дутагдалгүй бичүүлж байхаас гадна олон нийтээр өөрийн сэтгүүлийг хөгжүүлж чадах ажлыг чанартай зохион байгуулах ба сэтгүүлд гаргах төлөвлөгөө ба зураг чимгийг урьдаас бэлтгэх сэтгүүлд бичигчдэд шагналтай болгох зэрэг ажлыг гүйцэтгэхээс гадна уран үгсийн чуулган хэмээх уран зохиолыг эмхэтгэсэн дэвтрийг гаргаж уран авьяастан ба багш нарын зурагтайгаар хэвлэх, тусгай үлгэрүүд ба орчуулсан шинэ шинэ үлгэрүүдээс гаргах эдгээр ажлыг гүйцэтгэх болно.

	 

	10. 

	Тус хотын дотор театр үзэгчид ба сэтгүүл уншигчид, радио сонсогчдын хурал хэмээсэн хотын олон ардын сайн дурын хурлыг хуралдуулах, тэдгээрээс үзсэн уншсан зүйлд санал шүүмжлэлийг гаргуулан хэлэлцэх ба залуу лам нарт зориулсан уран сайхны үдшийг тусгай төлөвлөгөө бэлтгэлтэйгээр 2 удаа явуулах мөн нийт ардын хурлаас илэрсэн баримтыг бүртгэн тус хотын ба хөдөө орон нутгийн клубүүдэд явуулах, уран сайхны ажлын тухай тодорхой зааврыг зохион байгуулж удирдан явуулах болно.

	Жич тэмдэглэх нь: Дээр дурдсан үндсэн ажлыг биелүүлэх хэрэгт сар дараалсан ерөнхий төлөвлөгөөг зохион гаргасан бөгөөд илтгэлд хавсаргасан болой. Үүнээс гадна өдөр дараалсан нарийн төлөвлөгөөг энэхүү үндсэн зүйлүүдийг баталсны дараагаар зохион гаргах ба төлөвлөсний дээр жинхэнэ ажлын арга маягийг тодорхойлсон хэд хэдэн заавруудыг өөрөө гаргах болно.

	Жич улсын их баяр наадмаар тохиолдуулан уран сайхны ажлыг онц өргөн чанартай явуулах тул тухайд тусгай нарийн төлөвлөгөө ба зориуд урьдаас бэлтгэл ажлыг явуулан гүйцэтгэх болно. Бас олон аймгуудаас улаан гэр ба клубийн эрхлэгч, уран сайхны удирдагч нарыг ардыг гэгээрүүлэх яамнаас эрхлэн хуралдуулж, давтан сургуулилах хэмээж буй тул эл хэрэгт бүрэн анхаарлыг гаргаж шууд туслан удирдах ба заах зүйлийн төлөвлөгөөг бэлтгэл чанартайгаар өөрчлөх болой.

	Жич: Биеийн тамирын ажлыг Намын 9-р их хурлаас туйлын чухалчлан тогтоож энэ тухай ихээхэн ажил явуулахыг шаардсан болой. Гэтэл эдүгээ хүртэл ямар ч хөдөлгөөнгүй байсаар бөгөөд эл хэргийг тус уран сайхны зөвлөлөөс эрхлэн явуулах нь хараахан тохиромжгүй боловч жинхэнэ эрхлэн явуулах газруудаас сэхээ авч хөдлөхийг хүртэл тус зөвлөлөөс үүслийг бэлтгэн туршлагыг хөдөлгөн удирдаж биеийн тамирын бүлгэмийг байгуулах ба түүн дор ялангуяа тус уран сайхны ажилд шууд холбогдох үндэсний танц хэмээх бүжгийн зүйл ба элдэв үндэсний биеийн боловсролын наадмуудыг үүсгэн зохиож хөгжөөх зэргээр одоогоос ажлыг хөтлөн явуулах болно.

	Бас зуны улирлыг эхэлмэгц голын цэнгэлдэхийг ажилтай болгож бүхий л уран сайхны гол ажлуудыг тэнд нэгтгэн явуулах тухай урьдаас тусгай төлөвлөгөөг зохион гаргах ба эл хэрэгт бүхий л олон нийтийн байгууллагуудыг татан оролцуулж ажиллуулах явдлыг гүйцэтгэх болно хэмээх үндсэн зүйлүүдийг илтгэж улмаар хянан хэлэлцэж тодорхой заавар тогтоол ба мөрдөх зам чигийг заан өгөх хийгээд хэрэгтэй зүйлүүдэд бүрэн тусламж үзүүлж олон нийтийн нүүрийг нааш татан хандуулах халуун удирдамжийг тасралтгүй өгөхийг итгэж хүсэн гуйна.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

МӨРДЭНДЭВИЙН ЯДАМСҮРЭН (1904— 1937)

	М. Ядамсүрэн, 1904 онд Амгаланбаатар хотноо ядуу ард Мөрдэндэвийн хүү болон төрж, эцэг Мөрдэндэв, эх Дуламсүрэн нарынхаа гар дээр өсөн торнисон байна. Багаасаа сэргэлэн цовоо байсан хүүгээ эцэг нь эрхбиш эрдэм сурч магадгүй гэж горилон монгол бичиг заалгасны ачаар Ядамсүрэн, бага наснаасаа монгол бичиг уншиж бичиж сурсан бөгөөд хожим нь орос хэл бичигт сайн суралцжээ.

	Залуу хүү Ядамсүрэн 17 настай байхдаа ардын хувьсгалтай золгосон бөгөөд тэр үед шинэхэн мандаад байсан ардын засгийн газар бичиг үсэг мэддэг харц язгуурын ард гаралтай хүн туйлын хэрэгтэй байсны нөгөө талд тэр үеийн залуучууд ардын засаг мандсан явдалд зориг нь хөгжиж түүнийг хамгаалан дэмжин тусалж байсны нэгэн адил Ядамсүрэн ардын засгийн газрыг халуунаар талархан дамжиж, ардын засгийн газрын албан байгууллагуудад туслах, жинхэнэ бичээчийн ажлыг хийж эхэлснээрээ шинэ төрийнхөө албанд зүтгэж ард олноо соён гийгүүлэхэд хувь нэмрээ оруулах ажлынхаа эхлэлийг тавьжээ.

	Монголын хувьсгалт залуучуудын эвлэл үүсэн байгуулагдаж байсан тэр үед М. Ядамсүрэн түүнд гишүүнээр элсэн орсон нь хувьсгалын шинэ хүчин болгох гарыг нь ганзаганд хөлийг нь дөрөөнд хүргэснээр хувьсгалт шинэ соёлыг хөгжүүлэн, хуучин нийгмийн хоцрогдлыг устгах тэмцлийн эгнээнд бусад залуучуудтай хүчин саналаа хавсран ажиллах бололцоог олгожээ.

	М. Ядамсүрэн, 1924 онд Зөвлөлт Холбоот Улсын Москва хотноо очиж Дорно дахиныг судлах намын сургуульд орж дөрвөн жил суралцан 1928 онд төгсгөж ирээд Монголын Хувьсгалт Залуучуудын Эвлэлийн Төв Хорооны суртлын эрхлэгч, Намын сургуулийн багш, Аж Ахуйн Яаманд хэлтсийн эрхлэгч, Шинжлэх ухааны хүрээлэнд эрхлэгч, 1931 онд Шүүх Явдлын Яамны зохион зааварлах хэлтсийн эрхлэгч, 1932 онд Шүүх Явдлын Яамны дэд сайд бөгөөд... Улсын прокурор, уран сайхны хүрээлэнгийн дарга зэрэг ажлуудыг хийж байгаад Зөвлөлт Холбоот Улсын намын идэвхтний тусгай сургуульд явж суралцан 1935 онд төгсгөж ирээд Нам ба Улсын төв сургуулийн хичээлийн эрхлэгч бөгөөд ерөнхий түүхийн багшаар ажилласан байна.

	М. Ядамсүрэн, нам төрийн хариуцлагатай ажил хийхийн зэрэгцээгээр уран зохиолын ажил оролдож ажилласны дүнд сүүлийн үед «Халхын баатар», «Цоожтой хаалганы цаана», «Гурван хүүхэн» "Залуу хос" зэрэг хэд хэдэн томоохон бүтээлүүдийг туурвиснаараа хувьсгалт агуулгатай үндэсний хэлбэртэй шинэ үеийн хувьсгалт уран зохиол үүсэн хөгжихөд тухайн үедээ хувь нэмрээ оруулсан байна.

	1929 оны 1-р сарын 9-нд хувьсгалын уран зохиолч нарын бүлгэмийг байгуулах хурал хуралдахад М. Ядамсүрэн оролцон уг бүлгэмийн хэргийг удирдах зөвлөлийн тэргүүлэгчээр сонгогдсон байна.1 1930 оны 8-р сарын эхээр монголын шинэ залуу уран зохиолчид цугларан хуралдаж МАРЗ (монголын ассоциаци революционы зохиогчид)-ыг байгуулан даргаар нь М. Ядамсүрэнг сонгосон байна.

	М. Ядамсүрэн, 1933 оны 11-р сарын 25-нд уран сайхны зөвлөлийн анхдугаар чуулган хуралдахад оролцсон бөгөөд 1934 оны сүүлчийн хагас жилээс эхлэн хэвлэгдсэн улс төр, уран зохиолын сэтгүүл болох “Монгол Ардын Үндэсний Соёлын Зам” сэтгүүлийн эрхлэгчээр ажиллаж байлаа.

	1934 оны 10-р сарын 11-нд уран зохиолчдын бүх гишүүдийн хурал хуралдаж өөрийнхөө байгууллагыг Монголын үндэсний хувьсгалын уран зохиолчдын холбоо гэж нэрлэн гурван тэргүүлэгч сонгосны нэгэнд М. Ядамсүрэн сонгогдсон байна2. М. Ядамсүрэн, 1934 онд монголын уран зохиолчдын холбооноос Зөвлөлтийн зохиолчидтой уулзах, тухайлбал, дэлхийн хувьсгалын их зохиолч Максим Горькийтой уулзаж зөвлөгөө авах төлөөлөгчөөр явсан. (Ингэж явахдаа дурсгалын зүйл монгол үндэсний сийлбэртэй бичгийн мөнгөн хэрэгслийг түүнд дурсгал болгон бэлэглэсэн) байна.

	1935 оны 7-р сард монголын театрын жүжигчид Ховд, Увс, аймгаар орж тоглоод улмаар Тагна Тувад тоглохоор одоход түүнийг М. Ядамсүрэн удирдан явсан бөгөөд энэ тухайгаа "Хөгжилтэй залуусын замын тэмдэглэл" гэдэг тэмдэглэл бичиж Монгол Ардын үндэсний соёлын зам сэтгүүлд хэвлүүлсэн байна.

	М. Ядамсүрэнг 1936 оны 9-р сард Улсын Төв театрын ажлыг сайжруулах зорилгоор төв театрын даргаар томилон ажиллуулсан байна. 1935 оны эхээр Японы империалистууд тус улсад түрэмгийлэн довтолж Халхын сүмийг эзлэн аваад цаашид довтолгоогоо үргэлжлүүлэхээр заналхийлэн Монгол-Манжуурын хилийн будилааныг улам хурцатгахаар оролдож байсан үед хилийн асуудлыг найрамдлын журмаар зохицуулахын тул манай улсаас тусгай төлөөлөгчдийг томилон явуулж манжуурын засгийн газартай хэлэлцээр хийхэд М. Ядамсүрэн тэр төлөөлөгчдийн бүрэлдэхүүнд оролцон явж байжээ.

	М. Ядамсүрэнгийн нам төрийн ажлыг идэвхтэй, үр бүтээлтэй хийж байгааг үнэлэн улсаас аж үйлдвэрийн одонгоор шагнасан байна. М. Ядамсүрэн нь 1937 оны 10-р сард хувьсгалын эсэргүү хэрэгт баривчлагдан шийтгэгдсэн боловч түүний хэргийг Ардын их хурлын тэргүүлэгчдийн дэргэдэх цагаатгах комисс дахин хянаж үзээд 1962 онд түүний улс төрийн хэрэг хилс байсныг нягтлан тогтоож цагаатгасан байна.

	Ардчилсан хувьсгалыг амжилттай явуулж дуусгах үе буюу 1932 оны 6-р сард хуралдсан намын онц 3-р бүгд хурлаас Зүүнтний алдаатай бодлогыг засан залруулж шинэ эргэлтийн бодлого явуулж байсан энэ үед М. Ядамсүрэн уран бүтээлүүдээ туурвиж өөрийнхөө зохиолуудын баатруудын дүрийг ард түмний бодит амьдрал үйл ажиллагаанаас шинэ нийгмийн үеийн хүмүүс шинэ маягаар аж төрөн амьдарч боловсрон хүмүүжиж, шинэ үзэл санаа сууж байгаагийн үрээр хуучин нийгмийн үеийн болхи бүдүүлэг амьдрал үзэл санаа өдрөөс өдөрт ялзран унаж доройтож байгааг дүрслэн үзүүлсэн юм.

	М. Ядамсүрэн, 30-аад оны үеийн богинохон хугацаанд «Ухваргүй ярилцаа», «Байцаагчийн ширээний өмнө», «Анхаарч биширсэн чавганц, атаархан хорссон лам хоёрын үнэн байдал» гэдэг өгүүллэгүүд, «Гурван хүүхэн», «Залуу хос» гэдэг туужууд «Цоожтой хаалганы чанад», «Халхын баатар» гэдэг жүжгүүд, «Май нэгэн» «Баатар Сүх», «Уран сайхны хөгжил», «Манай уран сайхан», «Замаа алдсан Жамьянмядаг», «Дөрвөн цаг», «Эмэгтэй Соль» зэрэг нэлээд хэдэн шүлгүүд зохиосны зэрэгцээгээр урлаг уран зохиолын судлалын ба суртал нэвтрүүлгийн хэд хэдэн өгүүллүүд, «Эрэгдэндагвын эсэргүү бүлгийн хэрэг», «Герман жолоочийн хэрэг» гэдэг хуулийн суртал нэвтрүүлгийн номуудыг тус тус бичжээ.

	М. Ядамсүрэнгийн зохиолуудын үндсэн гол үзэл санаа, чиглэл нь ард түмний тухайн үеийн амьдралыг дүрслэн үзүүлэх эх орныхоо үзэсгэлэн гоог бахархан магтаж ард түмнийг эх оронч үзлээр хүмүүжүүлэх тухайн үед монгол ардын хувьсгалт намаас явуулж байсан бодлогыг дэмжиж түүнийг хэрэгжүүлэн биелүүлэхэд нийт ард түмнийг дайчлан оролцуулах, тэднийг шинэ нийгмийн шинэ үзэл санаагаар хүмүүжүүлж хуучин нийгмийн үлдэгдэлтэй эвлэршгүй тэмцэгчид болгоход чиглүүлсэн байна. Ийм учраас 1934 оны 9-р сард хуралдсан Монгол ардын хувьсгалт намын 9-р их хурлын илтгэлд «Уран зохиол шинэ бичиж эхлэн буй шүлэгч бөгөөд уран зохиолч Нацагдоржийн бичсэн «Урьд үзэгдээгүй юм», «Миний нутаг» хэмээх магтаал шүлэг, жүжгийн зохиолч Ядамсүрэн, Буяннэмэх нарын бичсэн шүлэг, өгүүллүүд мөн залуучуудаас гаргаж буй сэтгүүлийн дотор бичсэн шүлэг оньсого эдгээр бүхнийг үзвээс тус улсын уран зохиолын хувьд чухамхүү шинэ зам нээгдүүлж үнэнхүү байдлаас үндэс авч уламжлан найруулж бичих нь манай уран зохиолчдоос хичээн оролдож биесээ бэлтгэн хөгжиж бүхий нь илэрхий болно» гэж тэмдэглэсэн байна3.

	М. Ядамсүрэнгийн 1934 онд «Үндэсний соёлын зам» сэтгүүлд бичиж хэвлүүлсэн «Анхаарч биширсэн чавганц, атаархан хорссон лам» гэдэг өгүүллэгтээ малчин ардын хүүхдүүд эр цэрэгт явж эрдэм боловсролыг сурч байгаагийн ачаар хүчит техникийг эзэмшин эх орноо хамгаалж байхад түүний ард хоцорсон эх эцэг нь шинэ соёлын хөгжлийг бишрэн, шарын шашны хуурамч номнолоос салж буйг нисэх онгоцны сайн сайхан явахыг билэгдэн ерөөж сацал өргөж буй эмгэн Должин түүнийг эсэргүүцэн буй гүрэмч гавж лам Дандар хоёрын яриагаар үзүүлсэн байна. Юм бүхнийг урьдаас мэддэг, юм бүхэн бурхны тааллаар болдог гэж сайрхан түүгээрээ далимдуулан ардын засгийн эсрэг ухуулга ятгалга хийж, ардыг мунхруулан байдаг феодал лам нарын далдын муу санаатай хорт явуулга өдрөөс өдөрт явцгүй болсон нь бүр тэр нийгмийн дотор өсөж хүмүүжсэн хүмүүсийнхээ дотор ч үнэмшигдэхгүй болж хуучин нийгмийн үлдэгдэл балран унаж буйг харуулсан бол "Байцаагчийн ширээний өмнө" гэдэг өгүүллэгтээ хүн өөрийнхөө биеийг шинэ үеийн ёс суртахуун хэв журмын дагуу биеэ зөв авч явж хувьсгал, хуулийн бодлогыг эндэгдэлгүй журамлан биелүүлэх нь чухал гэдгийг ухуулсан ухуулгын сэдэвт өгүүллэг юм.

	М. Ядамсүрэнгийн 1936 онд бичсэн «Гурван хүүхэн» тууж шинэ нийгмийн үеийн шинэ хүний шинж төрх бүрэлдэн тогтож бийг товойлгон гаргахын зэрэгцээгээр хуучин нийгмийн үлдэгдэл амь бөхтэй зууралдан шинэ нийгмийн үзэл санааны эсрэг тэмцэлдсээр сөнөн мөхөх тавилангаараа устаж буйг харуулж байна.

	Зохиолч нийгмийн зөрчил тэмцлийг нэгэн нутгийн гурван хүүхний дүрээр бүтээж түүндээ гурван өөр үйл явдалтай, хүний зан төрх амьдралын байдлыг дүрслэн тэдний дотоод сэтгэхүйн онцлог зөрчлийг харуулсан байна. Хувьсгалын өмнө сурах ямар ч бололцоо байгаагүй зөвхөн эрийн боол, гэрийн зарц болж байсан эмэгтэйчүүд ардын засгийн ачаар эрдэм ном сурч төрийн хэрэгт оролцох болсныг зохиолын гол баатар Хоролмаа хүүхнээр төлөөлүүлэн харуулж байна.

	Хоролмаа сургууль соёлын мөр хөөж бичиг үсэгт суралцан ардын багш болоод зуныхаа амралтаар төрсөн нутаг ах дүүдээ очсон нь атар хээрийн малчин олны дотор томоохон үйл явдал өрнүүлж нутгийн ардын дотор соёлыг түгээгч биет үлгэр дуурайлыг үзүүлэн шашны бурангуй сурталд цохилт өгч байна. Хоролмаа сурсан мэдсэнээ нийгмийнхээ үйл хэргийн төлөө зориулсан төлөв даруу зантай, эелдэг боловсон харьцаатай, шийдэмгий зоригтой тохь томоотой шинэ нийгмийн үеийн хүний дүрийг илтгэн харуулж байна.

	Гэтэл зохиолын эсрэг талын баатар хуучин нийгмийн төлөөлөгч, Занданбал, завхай танхилзуур, алиа наадангуй зантай ганган дэгжин хэл яриа чамин, алхах гишгэх нь янзтай, сурсан эрдэм бүтээсэн бүтээлгүй биеийн амрыг харж амьдарсаар эцсийн эцэст эргэж тойрох хань нөхөргүй, асрамжлан харах үр хүүхэдгүй гаслант байдалд гунигтайгаар насан эцэс болж байгаа нь хуучин нийгмийн үлдэгдэл мөхөж байгааг төлөөлүүлэн харуулж байна.

	Гэтэл нутгийн малчин залуу эмэгтэй Хас-Эрдэнэ, Хоролмаа шиг эрдэм номтой хүн болохыг мөрөөдөн хүсэж эцэг эхийн зөвшөөрснөөр хотод ирээд сургуульд орж суралцах нь хээрийн онгон бэлчээр, байгалийн үзэсгэлэн дунд хүлгийн жолоо барьж мал маллаж байсан охинд ширээний ард сууж цаас харандаа барин ном үзэх нь нэгэн талын бэрхшээлтэй байсан авч санаа зоригоо чангалан биеэ барьж, идэвх хичээлийг гарган эрдэм номд суралцан байгаад амралтын нэгэн өдөр гадуур явж байгаад нутгаас гараад сураг чимээгүй удсан Занданбалтай уулзаж түүний ятгалга албадлагын харгайгаар муу урхинд урхидуулан буруу замаар ороод хуучин нийгмийн будан мананд төөрөлдөн толгой нь эргэн зөв замаа алдаад байхад сайн нөхөр Хоролмаа нь сонсож түүнтэй уулзан цөхрөлтгүй ухуулсан авч залуу хүүхэн түүнийг эхлээд хатуу эсэргүүцсээр сүүлдээ эргэлзэх байдалд ороод байхад Занданбалын сонгож авсан амьдрал түүнд биет үзүүлэн болсон учраас Хас-Эрдэнэ өөрийнхөө сонгож авсан зам буруудан төөрөлдөж байгаагаа сая нэвтэрхий ойлгож түүнээс бүрмөсөн ангижирч Хоролмааг дахин дагаж анхныхаа шинэ замдаа гуйвалтгүй эргэн орж шинэ үеийн сэхээтэн залуутай үнэнч хайр дурлалаар амьдралаа холбон улс нийгмийн тустай хөдөлмөр хийж сурч соёлжихын төлөө чармайн оролдож байгаа нь түүнд амьдралын туршлага суулгаж ертөнцийг эргэцүүлэн тунгааж юмны зөв буруу сайн мууг ялгах чадалтай болж байгааг харуулжээ.

	Үүгээр зохиолч нийгмийн дотор байгаа шинэ хуучны зөрчил, хүний оюун санаанд байгаа зөрчлийг тодорхой харуулсан юм. Зохиогч туужийнхаа төгсгөлд энэ хэргийн хамаг бурууг одоо хэнд тулган шүүмжилье хэмээнэ. Хэрэв Занданбалд дангаар тулган шүүмжилье хэмээвээс би үл зөвшөөрнө. Юун хэмээвээс энэ хэргийн хор нөлөөнд автагдан төөрөгдөж буй этгээд энэ хэр ганц Занданбал бус... Ийм хүн цөөнгүй байгаа тул эрхбиш энэ хэргийн жинхэнэ гэмт этгээдийг нэгжин илрүүлж тэмцэн сөнөөхийн төлөөнөө» гэсэн байдаг. Зохиогч «Гурван хүүхэн» гэдэг тууждаа хуучин нийгмийн өтөл бэртэгчин харьцаа нь хүний оюун ухаан бие махбод хүнч чанарыг эвдээд зогсохгүй шинээр урагшлан хөгжиж байгаа улс үндэстний хөгжилд саад тотгор учруулах хортой учраас түүний эсрэг нийтээрээ жигшин эсэргүүцэж тэмцэн устгах нь юу юунаас илүү чухал гэдгийг тухайн үедээ дэвшүүлэн тавьсан.

	1937 онд бичсэн «Залуу хос» гэдэг туужийнхаа гол баатрууд Жалцан, Адилбиш, Мягмар нарын дүрээр урьдах зохиолуудынхаа баатруудаас шал өөр хувьсгалын шинэ үеийн залуу хүмүүсийн үнэнч хайр дурлал, тусархаг зан төлөв, үйл явдал үзэл санаа тухайн үеийн хүмүүсийн бодит амьдралаас тусган авч дүрүүдийг бүтээхдээ хувьсгалын жилүүдийн богино хугацаанд манай хөдөлмөрч хүмүүсийн аж амьдрал, үйл явдал, үзэл санаа хэчнээн их өөрчлөгдөн хөгжиж байгааг тодорхой харуулж хүмүүсийн дотоод сэтгэлгээний өвөрмөц хөдлөлийг аль болохоор тодорхой дүрсэлсэн нэлээд өвөрмөц урьдах зохиолуудаа бодвол урагш зохих алхам хийсэн, уянгын тууж юм. М. Ядамсүрэн «Үнэхээр хүний сэтгэл гэдэг үзэхэд дүргүй, хүрэлцэхэд биегүй, сонсоход чимээгүй байтлаа нэгэн агшинд түмэн зүйлийн хэргийг бүтээж устгаж чадах нь маш гайхамшиг. Энэ юу вэ гэвэл бодис байгалийн дүрс дурсгалыг буулгагч мэдрэлийн төв тархи ажгуу» гэж үздэг байжээ4.

	Монголын орчин үеийн уран зохиолын товч түүхэд «М. Ядамсүрэн, үргэлжилсэн үгийн зохиолын том хэлбэрээр голчлон бичиж байсны хувьд бодит амьдралыг өргөн хамарч шинэ хүмүүсийн дүрийг нэлээд тод үзүүлэх бололцоотой байжээ. Үнэхээр амьдралын хөндөөгүй салбарт хуучин шинийн шинэ маягийн зөрчилд өвөрмөц дүрийг бүтээсэн юм» гэжээ5.

	1934 онд Монгол үндэсний хувьсгалт уран зохиолчдын холбооноос эрхлэн хувьсгалын их удирдагч жанжин Сүхбаатарын дүрийг урлаг утга зохиолд товойлгон тавихаар жүжгийн зохиолын уралдааныг зарласны үндсэн дээр манай зохиолчид жанжин Сүхбаатарын тухай жүжгийн зохиолууд бичсэн байна.

	Энэхүү уралдаанд М. Ядамсүрэн оролцон «Халхын баатар» гэдэг жанжин Сүхбаатарын дүрийг харуулсан жүжгийн зохиол бичсэн нь уг уралдаанд 3-р байр эзэлж тухайн үед театрт тоглож байсан боловч эх зохиол нь одоохондоо олдохгүй байгаа бөгөөд энэ жүжгийн товч тайлбарыг хэвлэсэн нь улсын номын санд хадгалагдан бий гэж М. Баянзулын зохиосон «Монголын уран зохиолын ном зүйн тойм» номд бичсэн байдаг.

	1965 онд хэвлэгдсэн «Цоожтой хаалганы чанад» гэдэг жүжигтээ М. Ядамсүрэн иргэн бүр хувьсгалт хуулийн заалтуудыг журамлан, дагаж, хэрвээ хуулийн гэмт хэрэг өдүүлэн шийтгүүлбэл, хорих газрын зохих журам дэглэмийг биелүүлж биеэ боловсруулан хүмүүжүүлэх нь чухал гэдгийг Алтангэрэлийн дүрээр харуулсан хуулийн суртал нэвтрүүлэг ухуулгын жүжиг юм. Түүнээс гадна уг жүжигтээ шар хар феодалууд нууц хуйвалдан ардын хувьсгалыг эсэргүүцэж дайсагнасан ажиллагаа явуулахдаа гэмт хэрэгт холбогдсон ард иргэдийг айлган сүрдүүлэх замаар талдаа татан авч өөрийн бодлогыг биелүүлэхийг оролддог учраас түүнээс урьдчилан сэргийлэх нь чухал гэдгийг уг зохиолдоо үзүүлсэн юм. Харин энэхүү жүжигт ардчилсан төрийн хувьсгалт хууль, гэмт хэрэг өдүүлсэн хүнийг залхаан цээрлүүлж тамлах биш тэднийг хөдөлмөрөөр хүмүүжүүлж эрдэм боловсролтой үнэнч шударга иргэн болгон гаргадаг юм гэдгийг товойлгон үзүүлсэн юм.

	М. Ядамсүрэн нь 30-аад оны үед хувьсгалын их удирдагч Д. Сүхбаатарын дүр, эх орны байгалийн гоёмсог, шинэ соёлын хөгжлийг сурталчилсан нэлээд шүлэг бичсэн байна. Жишээ нь «Баатар Сүх» гэдэг шүлэгтээ

	 

	Манлай жанжин Сүхбаатар түүний

	Магад үнэнээр зүтгэн явж 

	Мандуулан дэлгэрүүлсэн ёсон үүнийг

	Маш үнэнээс хөгжүүлэн бадруулъя

	 

	гэж Д. Сүхбаатарын удирдан байгуулсан хувьсгалт үйл хэргийг улам дэлгэрүүлэн хөгжүүлэхийг уриалсан бол «Хавар» гэдэг шүлэгтээ

	 

	Хөх ногоо дэлгэрч, хөхөө шувуу донгодон

	Хөрсөн алтан дэлхий ногоорон намилзахуйяа

	Таван хошуу мал тархан бэлчээрлэж идэвхлэн хүчлэх нь

	Эрчимтэй хавар чиний их үүсгэл мөн хэмээн баясна

	 

	гэж хаврын урь ирэхэд хүний сэтгэл уужран малын хөл чангаран өнгийн цэцэг дэлгэрч малчин хүний магнай тэнийдгийг дүрслэн бичсэн байна.

	М. Ядамсүрэнгийн бичсэн «Май нэгэн», «Манай уран сайхан», «Улсын их наадам» зэрэг эх орныхоо хөгжил ард түмний аж амьдралыг харуулсан ухуулгын хэд хэдэн шүлгүүд энэ номд орж байгаа юм. Социалист реализмын уран зохиол нь социалист нийгмийн хүмүүсийг пролетарийн интернациоиализм ба эх оронч шинэ ёс суртахуун, үзэл санаагаар хүмүүжүүлэхэд зориулагддаг. Аливаа мөлжлөг, хуучны хоцрогдлын эсрэг тууштай тэмцэгч хөдөлмөрчин хүний дүр, дотоод сэтгэхүйн хөдөлгөөнийг дүрслэн харуулж тэдний амьдрал тэмцэлд үлгэр жишээ болох амьдралын түгээмэл- үнэнийг уран сайхны аргаар хөгжил хувьсалтай дүрслэн үзүүлэх зорилтыг утга зохиол өмнөө тавьсан юм.

	Тэгвэл М. Ядамсүрэн өөрийнхөө зохиолуудын баатрыг тухайн үеийн амьдралаас авч дүрслэх эрэл хайгуул хийхдээ социалист реализмын энэ аргыг бүрэн ойлгож түүнийг уран бүтээлдээ нэвтэрхий тусгаж чадаагүйгээс хуучин нийгмийн ёс суртахуунтай тэмцэл хийхдээ гагцхүү хуучин нийгмийн бурангуй бэртэгчин ёс бузар булай зүйлийг яг тэр хэвээр нь хуулбарлан үзүүлснээрээ олон түмэнд жигшүүлж тэр ёс суртахуунаас амархан салгаж чадна гэж ойлгож ганцхан талыг баримтлан ажилласнаас амьдралыг хэт хуулах, үйл явдлыг бүдүүвчлэх зэрэг дутагдалд орсон нь түүний уран бүтээлээс тодорхой байна.

	1963 онд хуралдсан намын үзэл суртлын ажилтнуудын улсын зөвлөгөөний хурал дээр үзэл суртлын ажлын одоогийн зорилтын тухай илтгэлдээ Намын Төв Хорооны нарийн бичгийн дарга Б. Лхамсүрэн «Нэг хүнийг тахиж шүтэж байсан үед хэлмэгдсэн Ядамсүрэн, Буяннэмэх, Аюуш зэрэг зохиолчдыг иргэний талаар цагаатгасан явдал бол тэдний зохиолыг үзэл санаа, урлагийн талаар ноцтой дутагдалгүй юм гэсэн хэрэг огт биш ээ. Тэдний нэлээд зохиолд амьдралыг бүдүүвчлэн хуулбарласан зүйл ба үндсэрхэг үзлийн тусгал бий» гэж хэлсэн билээ.

	М. Ядамсүрэнгийн «Ухваргүй ярилцаан» гэдэг өгүүллэг нь амьдралаас хөндий тасархай Дорно дахины гүн ухааныг номносон зохиолуудыг дуурайн бичсэнээс хөдөлмөрчин ард түмнийг хувьсгалт шинэ үзэл санаагаар хүмүүжүүлэхэд нөлөөлөх нөлөө багатай болжээ.

	Түүнчлэн «Гурван хүүхэн» туужийн «Завхарсан этгээдийг дагаж замаа алдав», «Хожмын хорыг таниад Хоролмаагийн зүг тэмүүлэв» гэдэг бүлгүүдийн зарим хэсэг нь хувьсгалт үеийн шинэ хүний хүмүүжилд үр нөлөө үзүүлж чадахгүй хуулбар төдий зүйл болжээ.

	1935 онд Монгол ардын үндэсний соёлын зам сэтгүүлд хэвлэгдсэн «Замаа алдсан Жамъянмядаг» гэдэг найраглалаараа залуучуудыг биеэ зөв авч явахыг сануулан ухуулах зорилгоор уран бүтээлийн шинэ туршил сорилоор бичсэн нь утгын хувьд сул дутагдалтай дүрслэлийн талаар амьдралын хуулбар болж зохиогч санасан зорилгодоо хүрч чадсангүй байна.

	М. Ядамсүрэнгийн уран бүтээлийг бүхэлд нь аваад үзэхэд уран бүтээлийн эрэл хайгуул хийж шинэ шинэ туршилт сорилт хийхдээ уран зохиол бичих онол арга барилын хувьд өсөлтийн шатанд байснаас уран бүтээлдээ дутагдал гаргаж байсан юм. Түүнээс улс төрийн тусгай бодлого агуулж байсан зүйлгүй бөгөөд сүүлийн үед уран бүтээлийн хувьд нэлээд өсөж сайжирсаар байсан нь 1937 онд хэвлэгдсэн «Залуу хос» туужаас харагдаж байна.

	М. Ядамсүрэнгийн зохиолын эх гар бичмэлүүд олдохгүй байгаагаас энэ номд сэтгүүл, сонинд буюу биеэ дааж хэвлэгдсэн зохиолуудыг орууллаа. Үүнээс урьд М. Ядамсүрэнгийн зохиолын түүвэр эмхэтгэн хэвлэгдэж байгаагүй юм.

	М. Ядамсүрэнгийн зохиолын түүврийг эмхэтгэн хэвлүүлж байгаа гол зорилго нь монголын орчин үеийн уран зохиолын түүх манай социалист реализм зохиол ямар замаар үүсэж ямар бэрхшээлийг даван туулж хөгжсөн замналыг судлах эрдэм шинжилгээний ажилтан, дээд сургуулийн оюутнуудад зориулан хуучин хэвлэгдсэн эх зохиолуудыг үг үгсийн засваргүйгээр эмхэтгэлээ.

	 

	Г. ДҮЙНХЭРЖАВ

	 


“Улсын хэвлэлийн газар” Улаанбаатар хотноо 1970 онд эрхлэн хэвлүүлсэн “М. Ядамсүрэн: ТҮҮВЭР ЗОХИОЛ” номын ХАВСРАЛТ, ТАЙЛБАР

	1. Залуу хос. тууж. 1937 онд СССР дэх гадаадын үйлдвэрчний хэвлэлийн газраас Москва хотонд тусгай ном болгон хэвлэсэн.

	2. Гурван хүүхэн. тууж. 1936 онд СССР дэх гадаадын, үйлдвэрчний хэвлэлийн газраас Москва хотонд тусгай ном болгон хэвлэсэн

	3. Анхаарч биширсэн чавганц, атаархан хорссон лам хоёрын үнэн байдал. Өгүүллэг. Монгол ардын үндэсний соёлын зам сэтгүүлийн 1934 оны 1-д хэвлэгдсэн. 1935 онд хэвлэгдсэн бага сургуулийн 3-4-р ангид унших бичигт дахин хэвлэгдсэн.

	4. Байцаагчийн ширээний өмнө. Өгүүллэг. Монгол ардын үндэсний соёлын зам сэтгүүлийн 1935 оны 3-рт хэвлэгдсэн.

	5. Цоожтой хаалганы чанад. Жүжиг 1935 онд Ардыг гэгээрүүлэх яамнаас тусгай ном болгон хэвлэсэн.

	6. Баатар Сүх. Шүлэг «Залуу гварди» сэтгүүлийн 1931 оны 5-6 дугаарт хэвлэгдсэн.

	7. Замаа алдсан Жамьянмядаг Найраглал. Монгол ардын үндэсний соёлын зам сэтгүүлийн 1935 оны 2-рт хэвлэгдсэн.

	8. Уран сайхны хөгжил. Шүлэг Монгол ардын үндэсний соёлын зам сэтгүүлийн 1935 оны 4-рт хэвлэгдсэн.

	9. Хавар. Шүлэг. Монгол ардын үндэсний соёлын зам сэтгүүлийн 1934 оны 1 -рт хэвлэгдсэн

	10. Май нэгэн. Шүлэг. 1934 онд хэвлэгдсэн Монгол хэлний яруу сануулга гэдэг номд бий.

	11. Манай уран сайхан. Шүлэг. Монгол ардын үндэсний соёлын яам сэтгүүлийн 1935 оны 1-рт хэвлэгдсэн.

	12. Улсын Их наадам. Шүлэг. Монгол ардын үндэсний соёлын зам сэтгүүлийн 1934 оны 3-рт хэвлэгдсэн

	13. Хутга залгисан Япон. Шүлэг. Монгол ардын үндэсний соёлын зам сэтгүүлийн 1935 оны 8-рт хэвлэгдсэн.

	14. Булан дэрс. Шүлэг. Улаан од сонины 1936 оны 28-рт хэвлэгдсэн

	15. Эмэгтэй Соль (шүлгийн хэсэг), Монгол ардын үндэсний соёлын зам сэтгүүлийн 1935 оны 1-р С. Буяннэмэх холбоо найруулгын тухай бичсэн өгүүлэлдээ жишээ болгож хэсэглэн авсан нь байгаа боловч бүрэн шүлэг нь олдоогүй.

	16. Ардын үндэсний соёл боловсролын хөгжлийн 13 ба 10 жилд өнгөрүүлж ирсэн зам. Өгүүлэл. Монгол ардын үндэсний соёлын зам сэтгүүлийн 1934 оны 3-рт

	17. Улсын төв театрын өвөл цагийн ажил. Өгүүлэл. Монгол ардын үндэсний соёлын зам сэтгүүл 1936 оны 6-рт.

	18. Улсын төв театрын жүжигчдийн анхдугаар дотоод уралдаан ямар болсон тухай өчүүхэн тэмдэглэл. Монгол ардын үндэсний соёлын зам сэтгүүлийн 1934 оны 2-рт.

	19. Жүжгийг хэрхэн үзвэл амттай ба ашигтай вэ. Үнэн сонин 1937 оны 12-рт бий.

	20. Дуулах хөгжимдөхийн тухай өчүүхэн сануулга Өгүүллэг. Монгол ардын үндэсний соёлын зам сэтгүүлийн 1934 оны 3-рт

	21. Хонины булаг гэдэг жүжгийн тухай тэмдэглэл. “Үнэн” сонин 1937 оны 6-рт

	22. Өчүүхэн өгүүлэл. Монгол ардын үндэсний соёлын зам сэтгүүлийн 1934 оны 5-6 дугаарт бий.

	23. Хөгжилтэй залуусын замын тэмдэглэл. Монгол ардын соёлын зам сэтгүүлийн 1935 оны 5-рт

	24. Алдарт уран шүлэгч А. С. Пушкин наснаас нөгчсөний 100 жилийн ойд. Өгүүлэл. Залуучуудын үнэн сонины 1937 оны 7-рт

	25. Үндэсний хувьсгалын 14 жилийн ой ба үндэсний хувьсгалт уран сайхан. Өгүүлэл. Монгол ардын үндэсний соёлын зам сэтгүүл. 1935 оны 5-рт

	26. Цусан гавьяат нөхөр Содном юугаан чулуун хөшөөний өмнө гашуудлыг хүргэе. Үнэн сонины 1933 оны 34-рт

	21. Уран сайхны ажлын тухай Намын Төв Хороонд илтгэсэн илтгэл. Монгол ардын үндэсний соёлын зам сэтгүүлийн 1935 оны 1-рт

	28. МАРЗ «Монгольская Ассоциоция Революционных зохиолчид буюу Монголын Хувьсгалт Зохиолчдын холбоо)-ийн эвлэлийг онцлон үзэж туслах явдал энэ өдрийн тулгарсан чухал зорилго мөн. Залуу гварди сэтгүүлийн 1931 оны 1-2-рт бий. Энэ нь эмхэтгэлд ороогүй.

	29. Хувьсгалт залуучуудын эвлэлийн 8 жилийн ойн тухай. Өгүүлэл. Үнэн сонин 1929 оны 42-рт бий. Эмхэтгэлд ороогүй.

	30. 17-р залуучуудын үүр. Шүлэг. Үнэн сонины 1930 оны 275-д бий гэж М. Баянзул, «Монголын уран зохиолын ном зүйн тойм» гэдэг номын 3-рт бичсэн байдаг. Би энэ удаа олсонгүй.

	31. Улаанбаатар хотын бүх лам нарын хурал дээр илтгэсэн илтгэл. “Үнэн” сонины 1933 оны 60-рт бий. (Эмхэтгэлд ороогүй)

	32. Монголын үндсэн хуулийн 10 жилийн ой. Өгүүлэл. Үнэн сонины 1934 он 54-рт бий. (эмхэтгэлд ороогүй)

	33. Улсын хууль хамгаалах прокурор Ядамсүрэнгээс Улаанбаатар хотын бүх лам нарын хурал дээр илтгэсэн илтгэл. Ардын үндэсний эрх сонины 1933 оны 71-рт (эмхэтгэлд ороогүй)

	34. Монгол ардын хувьсгалын 12 жилийн ой ба хувьсгалт хуулийн бодлогын биелэлтийн тухай. “12 жил” хэмээх сонины 1933 оны 17-рт (эмхэтгэлд ороогүй)

	35. Улсын яллагч Ядамсүрэнгээс шүүмжилсэн ялын шүүмжлэл. Үнэн сонины 1933 оны 31, 32-рт бий. (эмхэтгэлд ороогүй)

	36. Улсын дээд эрхийг барих улс ардын 18-р бага хурал хуралдаж тарав. Монгол ардын үндэсний соёлын зам сэтгүүлийн 1934 оны 2-рт бий. (эмхэтгэлд ороогүй)

	37. Герман жолоочийн хэрэг тэмдэглэл. 1936 онд тусгай ном болон хэвлэгдсэн. Улсын номын санд бий.

	38. Эрэгдэн-Дагва нарын эсэргүү бүлгэмийн хэрэг. Шүүх явдлын яамнаас 1932 онд тусгай ном болгон хэвлэсэн.

	39. Ухваргүй ярилцаан өгүүллэг. Монгол ардын үндэсний соёлын зам сэтгүүлийн 1934 оны 2-рт хэвлэсэн

	 

	Үүнээс гадна «Үзэсгэлэн гоо», «Дөрвөн цаг» шүлэг олдоогүй учраас эмхэтгэлд оруулж чадсангүй.

Заметки

		[←1]
	 Үнэн сонин 1929 оны 2-р сарын 8 № 5




	[←2]
	 2 Үндэсний эрх сонин 1934 он № 82




	[←3]
	 МАХН-ын 9-р их хурал дээр н. Лусваншараваас үндэсний соёл боловсролыг хөгжүүлэхэд намаас тавих зорилтын тухай илтгэл тогтоолууд. 1934 оны хэвлэл, 56—69-р тал.




	[←4]
	 «Залуу хос» 1937 он 7-р тал




	[←5]
	 Монголын орчин үеийн уран зохиолын товч түүх, 192-р тал.

